
ᑲᒥᓴᓇᐅᑉ ᐅᖃᐅᓯᒃᓴᖏᑦ 
 

 

 

 

 

 
 
 
 
ᐅᑯᐊ ᐅᓂᒃᑲᐅᓯᓕᐊᒃᑲ ᐊᑐᖅᑐᑦ ᐊᐃᕐᕆᓕ 1, 2021-ᒥᑦ ᒫᔾᔨ 31, 2022-ᒧᑦ.  ᑕᒪᓐᓇ ᐊᕐᕌᒍ 
ᓈᓪᓗᐊᖅᑕᕋ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓪᓗᖓ.  ᑎᒃᑯᐊᖅᑕᐅᓚᐅᖅᓯᒪᔪᖓ 
ᔭᓄᐊᕆ 11, 2021-ᒥᑦ, ᐃᓱᓕᕝᕕᖃᖅᖢᓂ ᔭᓄᐊᕆ 10, 2026-ᒥ. 

ᒪᓕᒐᖅ ᐋᖅᑭᒋᐊᖅᑕᐅᔭᕆᐊᓕᒃ 
ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᖅ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᖅ 25−ᓂᒃ ᐊᕐᕌᒍᖃᓕᖅᑐᖅ − 
ᓄᓇᕗᒻᒥᓘᓐᓃᑦ ᐱᑐᖃᐅᓂᖅᓴᖅ.  ᑎᑎᕋᖅᑕᐅᑦᑎᐊᒃᑲᓐᓂᕆᐊᓕᒃ.  ᓈᒪᓐᖏᒋᐊᑲᐅᑎᒋᓚᐅᖅᓯᒪᔪᖅ 
ᑕᐃᒪᓐᖓᑦ 1996-ᒥ ᐱᓐᖑᖅᑎᑕᐅᑎᓪᓗᒍ.  2022-ᖑᓕᖅᑎᓪᓗᒍ ᓈᒪᓐᖏᓐᓂᖅᓴᑦᑎᐊᒻᒪᕆᐅᓕᖅᑐᖅ. 

ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᑉ ᓈᒪᓐᖏᔾᔪᑎᒋᔭᖓ 
ᐱᓗᐊᖅᑐᖅ ᑲᓐᖑᓇᖅᑑᑎᑕᐅᔭᕆᐊᖃᕐᓂᕐᒥᒃ ᐱᔾᔪᑎᓖᑦ.  1996−ᒥ ᐃᒻᒥᒨᖓᔪᑦ ᖃᓄᐃᓕᖓᓚᐅᕐᓂᖓ 
ᐃᓱᒪᒋᓪᓗᒍ, ᐊᒻᒪ ᓇᓃᓕᕐᒪᖔᖓ ᐅᓪᓗᒥᐅᓕᖅᑐᖅ ᑕᑯᒋᐊᕈᑦᑎᒍᑦ.  ᑐᓴᐅᒪᔾᔪᑎᓕᕆᓂᖅ 
ᐅᓪᓗᒥᐅᓕᖅᑐᖅ ᐊᒃᓱᐊᓗᒃ ᓱᒃᑲᓂᖅᓴᐅᓕᖅᑐᖅ, ᓇᒧᑐᐃᓐᓈᕐᓂᖅᓴᐅᓪᓗᓂᓗ, ᐊᒻᒪ 
ᐃᓯᖅᑕᐅᔪᓐᓇᕐᓂᖅᓴᐅᓕᖅᖢᓂ 1996−ᒥ ᑕᑯᓐᓇᕈᑦᑎᒍᑦ.  ᐅᓪᓗᒥᐅᓕᖅᑐᖅ ᑕᑯᓐᓇᖅᑕᐅᓂᕐᒦᑦᑐᒍᑦ 
ᖃᕆᓴᐅᔭᓪᓗ ᖁᐱᕐᕆᔭᐅᖃᑦᑕᖅᖢᑎᒃ.  ᓄᓇᕗᒻᒥ ᐱᖁᔭᖅᑎᒍᑦ ᐋᖅᑭᒋᐊᕈᑎᖏᑦ ᐃᒻᒥᒨᖓᔪᑦ 
ᐊᓐᖑᑎᓯᒪᓐᖏᓪᓚᕆᒃᑐᑦ. 

 

 
 ᒍᕇᕼᐊᒻ ᔅᑎᐅᓪ 

ᓄᓇᕗᑦ ᒐᕙᒪᒃᑯᑦ ᐋᖅᑭᒋᐊᒃᑲᓐᓂᕆᐊᓖᑦ 
ᑲᑦᑑᒥᔾᔪᑎᒋᔭᑐᐊᕆᖃᑦᑕᖅᑕᕋ ᐊᓯᔾᔨᖅᓯᓂᖅ ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ ᐅᓇᐅᕗᖅ, ᓄᓇᕗᑦ ᒐᕙᒪᒃᑯᑦ ᑕᐃᒪᓐᖓᓕᒫᖅ ᐅᓪᓗᒥ ᒪᓕᒐᒥᒃ 
ᒪᓕᒍᓐᓇᓐᖏᑦᑐᑦ, ᓄᑖᒥᒃ ᐱᐅᓂᖅᓴᒥᒃ, ᓱᑲᓐᓂᖅᓴᒥᒃ ᐊᔪᓐᖏᓐᓂᖅᓴᒥᒡᓗ ᒪᓕᒐᒥᒃ 
ᐊᑐᓕᖅᑎᑦᑎᒐᓗᐊᕈᑦᑕ ᑕᐃᒪᑭᐊᖅ ᒪᓕᒃᑕᐅᔾᔮᓐᖏᓚᖅ. 

ᒐᕙᒪᒃᑯᓐᓄᑦ ᑎᒥᓐᖑᖅᑎᑕᐅᓯᒪᔪᓕᒫᑦ ᐃᓚᒋᔭᐅᖃᑕᐅᕗᑦ ᓄᓇᕗᑦ ᒐᕙᒪᒃᑯᑦ ᐱᔭᒃᓴᖅᑖᖅᓯᒪᓂᖏᓐᓂᒃ 
ᐊᑐᕐᓗᒍ ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ.  ᒪᓕᒐᐃᑦ 
ᒪᓕᒃᑕᐅᔭᕆᐊᓖᑦ, ᐃᓱᒪᑦᑕᕐᕖᑦ ᐊᖑᒻᒪᑎᔭᐅᔭᕆᐊᓖᑦ, ᑐᓴᐅᒪᔾᔪᑏᑦ ᓴᖅᑭᑕᐅᔭᕆᐊᓖᑦ, ᐊᒻᒪ ᐃᒻᒥᒨᖓᔪᑦ 
ᓴᐳᒻᒥᐅᓯᖅᑕᐅᓯᒪᔭᕆᐊᓖᑦ.  ᐊᒥᓱᓗᐊᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᑐᖓᐅᑦᑎᖃᑦᑕᖅᑐᑦ − 
ᐃᓘᓐᓇᖏᐅᓐᖏᑦᑑᒐᓗᐊᖅ ᑭᓯᐊᓂ ᐊᒥᓲᓗᐊᖅᑐᑦ.  ᐱᖁᔭᖅᑎᒍᑦ ᐊᑐᕆᐊᖃᖅᑕᒥᓂᒃ ᐊᑐᓐᖏᑦᑐᑦ. 

ᐊᑲᐅᓐᖏᓕᐅᕈᑏᑦ ᐱᒋᐊᕈᑎᖏᑦ ᐃᑎᕗᑦ.  ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᐊᑐᖅᑕᐅᑦᑎᐊᕐᓂᐊᖅᐸᑦ ᐃᓕᓐᓂᐊᖅᑎᑕᐅᔭᕆᐊᓖᑦ, 
ᐱᓕᒻᒪᒃᓴᕐᓗᑎᒃ ᐊᒻᒪ ᐃᓱᒪᓕᐅᕈᑕᐅᓗᓂ, ᐊᐅᓚᑕᐅᑦᑎᐊᕐᓗᓂᓗ.  ᓄᓇᕗᒻᒥ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ ᑐᑭᒧᐊᒃᑎᓄᑦ ᐃᖅᑲᓇᐃᔮᑦ, ᐊᒥᓲᓗᐊᖅᐳᑦ 
ᐃᖅᑲᓇᐃᔮᑦ ᐃᓐᓄᒃᑕᐅᓯᒪᓐᖏᑦᑐᑦ, ᐊᓯᔾᔨᖅᑕᓗᐊᖅᖢᑎᒃ, ᐃᓕᓐᓂᐊᖅᑎᑕᐅᓐᖏᓗᐊᕐᓂᖏᑦ, ᐊᒻᒪ 
ᐊᐅᓚᑦᓯᓂᕐᒧᑦ ᐃᑲᔪᖅᓲᑎᑕᖃᓐᖏᖢᓂ ᐅᓄᓐᖏᓗᐊᖅᑐᓂᒡᓘᓐᓃᑦ ᐃᑲᔪᖅᑎᖃᖅᖢᑎᒃ. 

ᑕᒪᓐᓇ ᐊᑲᐅᓐᖏᓕᐅᕈᑕᐅᒐᓗᐊᕐᒥᑎᓪᓗᒍ, ᐊᑐᓕᖅᑎᑦᑎᑦᑎᐊᓐᖏᑦᑐᑦ ᓱᒋᐊᕐᕕᒋᔪᓐᓇᓐᖏᑕᒃᑲ.  
ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᐅᖃᖅᓯᒪᔪᖅ 
ᐊᑐᓕᖁᔭᓕᐅᕈᓐᓇᑐᐃᓐᓇᖅᑐᖓ, ᒐᕙᒪᒃᑯᓪᓗ ᑎᒥᖁᑎᖏᑦ ᐊᑐᓕᖁᔭᓕᐊᕋᓗᐊᓐᓂᒃ 
ᐊᑐᓕᖅᑎᑦᑎᓐᖏᑦᑑᔪᓐᓇᖅᑐᑦ.  ᐊᑐᓕᖅᑎᑦᑎᔪᓐᓇᓐᖏᑦᑐᖓ ᐃᓱᓕᑦᑕᕐᕕᓕᐊᓂᒃ.  
ᐊᑐᓕᖅᑎᑦᑎᔪᓐᓇᓐᖏᑦᑐᖓ ᓴᖅᑭᑦᑎᒋᐊᖃᕐᓂᕐᒥᒃ.  ᐊᓱᓕᖅᑎᑦᑎᔪᓐᓇᓐᖏᑦᑐᖓ.  ᓲᖃᐃᒻᒪᕈᓗᒃ 
ᐃᓚᖏᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᒃᑯᑦ ᐱᔭᕆᐊᖃᖅᑕᒥᖕᓂᒃ ᐊᖏᖅᓯᒪᑦᑎᐊᓐᖏᓚᑦ. 

ᐱᐅᓂᖅᑕᖃᐅᖅᑐᖅ 
ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᑉ ᐋᖅᑭᒃᓯᒪᓂᖓ 
ᓄᓇᕗᒻᒥ ᐃᓗᐃᒃᑲᐅᓪᓗᓂ ᐃᖏᕐᕋᑦᑎᐊᓐᖏᑦᑐᖅ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ ᐃᓚᖏᑦ ᒐᕙᒪᒃᑯᑦ 
ᑎᒥᓐᖑᖅᑎᓯᒪᔭᖏᑦ ᐃᖏᕐᕋᑦᑎᐊᖅᑐᑦ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓄᓇᕗᑦ ᒐᕙᒪᒃᑯᓐᓂ ᓯᕗᒃᑲᖅᑕᖅᑎᐅᕗᑦ ᐱᖁᔭᕐᔪᐊᖅ ᐱᓪᓗᒍ.  ᑕᒪᒃᑯᐊ 
ᐸᐃᑉᐹᖁᑎᖏᑦ ᑲᒪᒋᔭᐅᑦᑎᐊᖅᑐᑦ ᐃᓗᓕᖃᐅᑯᓘᔭᖅᖢᑎᒃ ᐊᒻᒪ ᐃᓱᓕᑦᑕᕐᕕᖏᑦ ᒪᓕᒃᑕᐅᑦᑎᐊᖅᖢᑎᒃ.  
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᖁᔭᕐᔪᐊᕐᒥᒃ ᑐᑭᒧᐊᒃᑎᖓᑦ ᐱᓕᒻᒪᒃᓯᒪᑦᑎᐊᖅᑐᖅ ᐊᒻᒪ 

ᐃᓱᒪᓕᐅᕈᓐᓇᑦᑎᐊᖅᖢᓂ.  ᐊᐅᓚᑦᓯᔨᐅᔪᑦ ᑐᑭᓯᐊᑦᑎᐊᖅᑐᑦ ᖃᓄᐃᓕᐅᕆᐊᖃᕐᓂᕐᒥᓂᒃ.  ᓱᓕ 
ᑕᒻᒪᕐᓂᖃᖃᑦᑕᕐᒥᔪᑦ ᐅᐱᓐᓇᕋᓂ, ᐱᓕᕆᕕᐅᑉ ᐊᐅᓚᓂᖓ ᐊᔾᔨᒌᓐᖏᑦᑐᕐᔪᐊᓂᒃ ᐃᓗᓕᖃᐅᕐᒪᑦ;  
ᑕᐃᒪᐃᒃᑲᓗᐊᖅᑎᓪᓗᒍ ᑖᓐᓇ ᐱᓕᕆᕕᒃ ᓈᓚᒃᑐᖅ ᐃᓕᑉᐸᓪᓕᐊᔪᕐᓗ, ᐱᐅᓯᕙᓪᓕᐊᒃᑲᓐᓂᕋᓱᐃᓐᓇᖅᖢᓂ.  
ᑕᐃᒫᒃᑕᐅᖅ ᒐᕙᒪᒃᑯᑦ ᐱᓕᕆᕕᖏᑦ ᒪᓕᒃᓴᕆᐊᓖᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᒃ.  
ᐱᕚᓪᓕᐅᑎᓪᓚᕆᐅᒍᓐᓇᖅᑐᖅ. 

ᐊᕐᕌᒍᒥ ᐊᓂᒍᖅᑐᒥ, ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐱᖁᔭᕐᔪᐊᓕᕆᔪᓂᒃ ᐱᐅᔪᓂᒃ ᑕᑯᖃᑦᑕᖅᓯᒪᔪᖓ, ᓲᕐᓗ ᐃᓕᖅᑯᓯᓕᕆᔨᒃᑯᑦ ᐊᒻᒪ ᓄᓇᕗᒻᒥ 
ᓯᓚᑦᑐᖅᓴᕐᕕᒃ.  ᒪᓕᒐᓕᕆᔨᒃᑯᑦ ᒪᕐᕉᖕᓂᒃ ᐱᓕᒻᒪᒃᓯᒪᑦᑎᐊᖅᑑᖕᓂᒃ ᐃᖅᑲᓇᐃᔭᖅᑎᓖᑦ 
ᐱᖁᔭᕐᔪᐊᓕᕆᒃᑳᖕᓂᒃ.  ᑕᐃᒫᒃ ᐱᑦᑎᐊᖅᑐᒃᓴᐅᔪᑦ ᓄᓇᕗᑦ ᒐᕙᒪᒃᑯᓐᓄᑦ ᒪᓕᒐᕐᓂᐊᖅᑎᓂᒃ 
ᐃᖅᑲᓇᐃᔭᖅᑎᖃᕐᒪᑕ ᐱᖁᔭᕐᔪᐊᓕᕆᓕᒻᒪᒃᓯᒪᔪᓂᒃ. 

ᔫᕆ ᐹᑦᒧᕌᕝ ᐃᖅᑲᓇᐃᔮᖏᓐᓂᒃ ᐱᐅᒃᓴᕐᒥᔪᖓ, ᑖᓐᓇ ᓄᓇᕗᒻᒥ ᓄᓇᕗᒻᒥ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ ᑲᒪᔨᐅᔪᖅ.  ᔫᕆ ᐃᓕᓐᓂᐊᖅᑎᑦᑎᖃᑦᑕᖅᑐᖅ 
ᑐᑭᒧᐊᒃᑎᒋᔭᐅᓪᓗᓂᓗ ᐱᖁᔭᕐᔪᐊᕐᒥᒃ ᑐᑭᒧᐊᒃᑎᓂᒃ, ᒐᕙᒪᒃᑯᓪᓗ ᐱᓕᕆᕕᖏᓐᓂᒃ ᕿᒥᕐᕈᔨᐅᓪᓗᓂ 
ᐱᖁᔭᕐᔪᐊᓕᕆᔪᓂᒃ ᐸᐃᑉᐹᓂᒃ, ᐊᒻᒪ ᓄᓇᕗᑦ ᒐᕙᒪᒃᑯᓐᓄᑦ ᑐᑦᑕᕐᕕᓪᓚᕆᐅᓪᓗᓂ ᐱᖁᔭᕐᔪᐊᖅ ᐱᓪᓗᒍ.  
ᓴᓇᕐᕈᑎᖃᐅᑦᑎᐊᓐᖏᒃᑲᓗᐊᖅᖢᓂ ᔫᕆ ᒪᑭᒪᑦᑎᓇᓱᒃᑐᖅ ᐱᖁᔭᕐᔪᐊᕐᒥᒃ.  ᐱᔭᕐᓂᖅᑐᒃᓴᐅᓐᖏᑦᑐᖅ. 

ᐅᑯᓇᓂ ᐅᓂᒃᑳᓂ, ᓴᓇᕐᕈᑎᒃᓴᒃᑲᓐᓂᕐᓂᒃ ᑐᒃᓯᕌᖃᓐᖏᑦᑐᖓ ᑎᑎᕋᕐᕕᓐᓃᑦᑐᒃᓴᓂᒃ, ᑕᒪᓐᓇ 
(ᐅᖃᕈᓐᓇᕈᒪ) ᐃᖏᕐᕋᑦᑎᐊᕐᒪᑦ.  ᓄᓇᕗᑦ ᒐᕙᒪᒃᑯᑦ ᐃᒪᐃᖔᕈᓐᓇᖅᑐᑦ, ᐱᖁᔭᕐᔪᐸᖅ 
ᐃᖏᕐᕋᑦᑎᐊᖁᒍᓂᔾᔪᒃ, ᐃᑲᔪᖅᓱᕐᓗᓂᒋᑦ ᐱᖁᔭᕐᔪᐊᓕᕆᓂᕐᒧᑦ ᑐᑭᒧᐊᒃᑏᑦ.  ᑕᐃᒪᐃᑦᑐᓐᓇᖅᑐᑦ ᓄᓇᕗᑦ 
ᒐᕙᒪᒃᑯᑦ ᓈᓚᖃᑦᑕᖅᐸᑕ ᐃᑲᔪᖅᓱᐃᖃᑦᑕᖅᐸᑕᓗ ᓄᓇᕗᒻᒥ ᐱᖁᔭᕐᔪᐊᓕᕆᓂᕐᒧᑦ ᐊᐅᓚᑦᓯᔨᖓᑦ.  
ᐃᓱᒻᒥᐅᑎᒃᓴᖃᐅᑦᑎᐊᖅᑐᖅ ᖃᓄᖅ ᐃᖏᕐᕋᑦᑎᐊᒃᑲᓐᓂᕈᓐᓇᕐᒪᖔᖓ ᐱᖁᔭᕐᔪᐊᖅ ᓄᓇᕗᒻᒥ.  ᑖᓐᓇ 
ᓴᓇᕐᕈᑎᑖᒃᑲᓐᓂᕆᐊᓕᒃ, ᐊᒻᒪ ᐊᖓᔪᖅᑲᐅᑎᓄᑦ ᐃᑲᔪᖅᓱᖅᑕᐅᓗᓂ, ᑕᒪᒃᑯᐊ 
ᐊᑐᓕᖅᑎᑉᐸᓪᓕᐊᔪᓐᓇᕐᓂᐊᕐᒪᒋᑦ. 

ᖃᓄᐃᒻᒪᑦ ᑕᒪᓐᓇ ᐱᕐᔪᐊᖑᕙ?  ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐱᖁᔭᕐᔪᐊᖅ ᐱᐅᒃᐸᑦ ᒐᕙᒪᒃᑯᑦ ᐃᖏᕐᕋᑦᑎᐊᒃᑲᓐᓂᕋᔭᖅᑐᑦ, ᓄᓇᕗᒻᒥᐅᓪᓗ ᐱᐅᔪᒥᒃ 
ᒐᕙᒪᖃᕆᐊᖃᖅᖢᑎᒃ.  ᑕᐃᒫᑎᒋ ᐱᔭᕐᓂᖅᑎᒋᔪᖅ. 

 

ᒍᕇᕼᐊᒻ ᔅᑎᐅᓪ 
ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᖃᓄᐃᓕᐅᖃᑦᑕᕐᓂᕗᑦ 
 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒻᒥᒃᑰᖅᖢᓂ ᑲᒪᔨᐅᕗᖅ ᓄᓇᕗᑦ 
ᒪᓕᒐᓕᐅᕐᕕᐊᓄᑦ, ᐊᑐᖅᖢᒍ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖅᑐᓪᓗ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖓᑕ ᐱᖁᔭᕐᔪᐊᖓᑕ ᐃᓗᐊᓃᑦᑐᖅ ᓈᓴᐅᑎᓕᒃ 61. 

ᑭᓱᓕᒫᑦ ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᓐᖔᖅᐳᑦ. 

ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᐊᑐᖅᑕᐅᓪᓗᓂ 
ᑕᖅᑲᒃᑯᐊ ᐱᔪᓐᓇᐅᑎᖃᖅᐳᑦ ᐊᑐᐃᓐᓇᖃᕈᓐᓇᕐᓂᕐᒥᒃ ᑎᑎᖅᑲᓂᒃ ᓄᓇᕗᑦ ᒐᕙᒪᒃᑯᓐᓄᑦ ᐸᐸᑕᐅᔪᓂᒃ, 
ᐊᑐᓐᖏᑦᑐᖅᑕᖃᐅᖅᖢᓂ.  ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐱᖁᔭᕐᔪᐊᖅ ᓄᓇᕗᒻᒥᐅᓂᒃ ᖃᐅᔨᒪᑎᑦᑎᔪᓐᓇᖅᐳᖅ ᑎᓱᑦ ᑐᓴᐅᒪᔾᔪᑏᑦ ᓄᓇᕗᑦ ᒐᕙᒪᒃᑯᓐᓄᑦ 
ᐸᐸᑕᐅᖕᒪᖔᖏᑦ, ᐊᒻᒪ ᑕᒻᒪᖅᓯᒪᔪᖅᑕᖃᖅᐸᑦ ᐋᖅᑭᒋᐊᕐᕕᖃᖅᖢᓂ.  ᓄᓇᕗᒻᒥ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᓴᐳᒻᒥᐅᓯᖅᓯᓯᒪᒋᕗᖅ ᐃᒻᒥᒨᖅᑐᓂᒃ 
ᓄᓇᕗᒻᒥᐅᓅᖓᔪᓂᒃ, ᐊᖏᖅᑕᐅᓯᒪᓐᖏᓪᓗᑎᒃ ᑲᑎᖅᓱᖅᑕᐅᔪᓐᓇᓐᖏᖢᑎᒃ, ᐊᑐᖅᑕᐅᔪᓐᓇᓐᖏᖢᑎᒃ 
ᓴᖅᑭᑕᐅᔪᓐᓇᓐᖏᖢᑎᒡᓗ ᐃᒻᒥᒨᖅᑐᑦ ᑐᓴᐅᒪᔾᔪᑏᑦ. 

ᑲᒥᓴᓇ ᐱᔭᒃᓴᖃᓪᓗᐊᖅᐳᑦ ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᒪᓕᖕᒪᖔᖏᑦ ᑕᐃᒫᑦᑎᐊᖅ ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ.  ᑕᐃᒪᐃᒡᒍᕗᖅ 
ᓄᓇᕗᒻᒥᐅᑕᖅ ᑐᒃᓯᕋᕋᓗᐊᕐᓗᓂ ᓈᒻᒪᒃᓴᓐᖏᑉᐸᑦ ᓄᓇᕗᑦ ᒐᕙᒪᒃᑯᑦ ᑭᒡᒍᑎᖏᓐᓂᒃ ᑐᓴᐅᒪᔾᔪᑎᓂᒃ 
ᑐᒃᓯᕌᖃᓚᐅᖅᑎᓪᓗᒍ, ᐅᕝᕙᓘᓐᓃᑦ ᐃᒻᒥᒨᖓᔪᑦ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦ ᓯᖁᒥᑕᐅᓇᓱᒋᒍᓂᒋᑦ.  
ᐅᖃᐱᓗᒃᑐᖃᖅᐸᑦ, ᑲᒥᓴᓇ ᐱᖁᔭᕐᒥᒃ ᕿᒥᕐᕈᐊᕋᔭᖅᑐᖅ ᐊᒻᒪ ᓱᓕᔪᕐᓇᐅᑎᓂᒃ, ᐊᑐᓕᖁᔭᓕᐅᓕᕐᓗᓂᓗ 
ᓄᓇᕗᑦ ᒐᕙᒪᒃᑯᑦ ᖃᓄᖅ ᐱᐅᓯᒋᐊᖅᑕᐅᔪᓐᓇᕐᒪᖔᖓ ᑖᓐᓇ ᐅᖃᐱᓘᑕᐅᓚᐅᖅᑐᖅ. 

ᑲᒥᓴᓇ ᖃᐅᔨᓴᐃᖃᑦᑕᕐᒥᔪᖅ ᐊᒻᒪ ᓂᓪᓕᐅᑎᖃᕈᓐᓇᖅᖢᓂ ᐊᑐᐃᓐᓇᖃᕐᓂᖅ 
ᑲᓐᖑᓇᖅᑑᑎᑕᐅᔭᕆᐊᖃᖅᑐᓪᓗ ᒥᒃᓵᓄᑦ ᓄᓇᕗᑦ ᒐᕙᒪᒃᑯᑦ ᐱᔾᔪᑕᐅᖃᑕᐅᑎᓪᓗᒋᑦ. 

2021-22−ᒥ ᑎᑎᖅᑲᖁᑏᑦ ᐸᐸᑕᐅᔪᑦ ᐅᓄᕐᓂᕆᓚᐅᖅᑕᖏᑦ 
ᖃᓄᐃᑦᑑᓂᖏᓪᓗ 
 
ᓄᑖᖅ ᑐᖅᑯᖅᑕᐅᓯᒪᔪᑦ 
2021-22 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑎᑎᕋᕐᕕᐊ ᒪᑐᐃᖅᓯᓚᐅᖅᑐᑦ 73−ᓂᒃ ᓄᑖᓂᒃ ᐸᐸᑕᐅᔪᓂᒃ (2020-21: 64). 

ᓯᒃᑭᑦᑕᖅ 1 ᓇᓗᓇᐃᖅᓯᕗᖅ ᖃᓄᐃᑦᑐᑦ ᐱᓗᐊᓐᖑᐊᕐᓗᒋᑦ ᓴᖅᑭᑕᐅᓚᐅᕐᒪᖔᖏᑦ ᒪᑐᐃᖅᑕᕕᓃᑦ 2021-
22−ᒥ: 

 

ᓯᒃᑭᑦᑕᖅ 1. ᖃᓄᐃᑦᑑᓂᖏᑦ 

 

 

 
 
 
 
 
 
 
 
 

  

ᖃᓄᐃᑦᑑᓂᖏᑦ 21-22 20-21 
ᓴᖅᑭᑕᕕᓃᑦ ᕿᒥᕐᕈᔭᐅᓂᖏᑦ 15 12 
ᓴᖅᑭᑦᑎᔪᒪᓐᖏᓐᓂᖅ ᕿᒥᕐᕈᔭᐅᓂᖓ 3 7 
ᐱᔭᕇᕐᕕᒃᓴᖓᑕ 
ᐅᖓᕙᕆᐊᖅᑕᐅᓂᖓᑕ 
ᕿᒥᕐᕈᔭᐅᓂᖓ 

4 3 

ᕿᒥᕐᕈᑎᑦᑎᓂᕐᒧᑦ ᐊᑭᓕᐅᑏᑦ 2 1 
ᐃᒻᒥᒨᖓᔪᓂᒃ ᑕᒻᒪᖅᓯᒪᔪᓂᒃ 
ᐋᖅᑭᒋᐊᖅᓯᖁᔨᓂᐅᑉ ᕿᒥᕐᕈᔭᐅᓂᖓ 

1 0 

ᐃᒻᒥᒨᖓᔪᑦ ᓯᖁᒥᑕᐅᓂᖏᑕ 
ᖃᐅᔨᒃᑲᐅᑦ 

14 13 

ᐃᒻᒥᒨᖔᔪᑦ ᓯᖁᒥᑕᐅᓂᖏᓐᓄᑦ 
ᐅᖃᐱᓘᑏᑦ 

8 11 

ᓇᖕᒥᓂᖅ ᖃᐅᔨᓴᐃᓂᕐᒥᒃ 
ᐱᒋᐊᖅᑎᑦᑎᓂᖅ 

5 5 

ᐅᖃᐅᓯᖃᕐᕕᒋᖁᔨᓂᖅ 14 10 
ᐊᓪᓚᕕᓕᕆᓂᖅ 7 2 
ᑲᑎᓪᓗᒋᑦ 73 64 

ᓯᒃᑭᑦᑕᖅ 2 ᓇᓗᓇᐃᖅᓯᕗᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᐃᓚᐅᕝᕕᒋᓚᐅᖅᑕᖏᑦ ᑖᒃᑯᓇᓂ 73−ᓂ 
ᒪᑐᐃᖅᑕᕕᓂᕐᓂ: 

ᓯᒃᑭᑦᑕᖅ 2. ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 

 

 

 

 

 

 

 

 

 

 

 

  

ᒐᕙᒪᒃᑯᑦ ᑎᒥᓐᖑᖅᑎᓯᒪᔮ 21-22 20-21 
ᐋᓐᓂᐊᖃᕐᓇᓐᖏᑦᑐᓕᕆᔨᑦ 20 24 
ᐃᖅᑲᓇᐃᔭᖅᑐᓕᕆᔨᑦ 10 4 
ᒪᓕᒐᓕᕆᔨᑦ 5 4 
ᓄᓇᕗᒻᒥ ᐃᒡᓗᓕᕆᔨᕐᔪᐊᑦ 5 1 
ᓄᓇᓕᖕᓂ ᒐᕙᒪᒃᑯᓂᓪᓗ 
ᐱᔨᑦᑎᖅᑏᑦ 

4 6 

ᐱᕙᓪᓕᐊᔪᓕᕆᔨᑦ 
ᐃᖏᕐᕋᔾᔪᑎᓕᕆᔨᓪᓗ 

4 0 

ᐃᓕᓐᓂᐊᖅᑐᓕᕆᔨᑦ 3 10 
ᒐᕙᒪᓕᕆᔨᒃᑯᑦ 3 1 
ᐃᓄᓕᕆᔩᑦ 3 2 
ᐊᕙᑎᓕᕆᔨᒃᑯᑦ 2 0 
ᓱᓕᑦᑎᐊᕐᓂᕐᒧᑦ ᑲᒥᓴᓇ 2 0 
ᓄᓇᕗᒻᒥ ᓯᓚᑦᑐᖅᓴᕐᕕᒃ 2 1 
ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ 2 2 
ᐃᓕᖅᑯᓯᓕᕆᔨᒃᑯᑦ 1  
ᓄᓇᕗᒻᒥ ᓂᕈᐊᖅᑐᓕᕆᔩᑦ 1 2 
ᐅᖃᐅᓯᓕᕆᓂᕐᒧᑦ ᑲᒥᓴᓇ 1 1 
ᑮᓇᐅᔭᓕᕆᔩᑦ 0 2 
ᐃᖅᑲᓇᐃᔭᕐᕖᑦ 
ᐊᑦᑕᓇᔾᔭᐃᖅᓯᒪᔭᕆᐊᓖᑦ 
ᐊᑭᓕᖅᓱᖅᑕᐅᓂᕐᒧᓪᓗ ᑲᒥᓴᐃᑦ 

0 1 

ᐱᑕᖃᓐᖏ 2 3 
ᐊᓯᖏᑦ 3 0 
ᑲᑎᓪᓗᒋᑦ 73 64 

ᓂᓪᓕᐅᑎᖃᖁᔭᐅᓂᖅ 
 

ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ 
ᐅᖃᐅᓯᒃᓴᖃᕐᕕᖃᕈᓐᓇᖅᑐᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᖃᐅᔨᒪᔨᑕᖃᕈᒪᒃᐸᑕ ᖃᓄᖅ ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒦᑦᑐᖅ ᑐᑭᖃᕐᒪᖔᖓ.  ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᐅᖃᕐᕕᖃᕈᓐᓇᕐᒥᔪᖅ 
ᒪᓕᒐᓕᐅᕐᕕᐅᑉ ᑎᒥᖁᑎᒋᔭᓄᑦ ᐱᖁᔭᒃᓴᑦ ᐱᓪᓗᒋᑦ ᐅᕝᕙᓘᓐᓃᑦ ᐊᑐᐊᒐᓕᕆᓂᕐᒥᒃ ᐱᔪᑦ. 

ᑕᒪᑐᒪᓂ ᐊᕐᕌᒍᒥ, ᐊᑐᐊᒐᒃᓴᓄᑦ ᐅᖃᐅᓯᒃᓴᖅ ᐊᒻᒪ / ᐅᕝᕙᓘᓐᓃᑦ ᖃᐅᔨᒪᔨᑕᕆᔭᐅᓂᖅ 
ᖃᓄᐃᑦᑑᓂᕐᓄᑦ ᐅᑯᓄᖓ ᒐᕙᒪᒃᑯᑦ ᑎᒥᖁᑎᖏᓐᓄᑦ ᑐᕌᖓᓚᐅᖅᑐᑦ: 

 ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ 
 ᐃᓕᓐᓂᐊᖅᑐᓕᕆᔨᑦ 
 ᒐᕙᒪᓕᕆᔨᒃᑯᑦ  
 ᓄᓇᕗᒻᒥ ᓂᕈᐊᖅᑐᓕᕆᔩᑦ 
 ᐋᓐᓂᐊᖃᕐᓇᓐᖏᑦᑐᓕᕆᔩᑦ 
 ᒪᓕᒐᓕᕆᔨᒃᑯᑦ 
 ᓱᕈᓯᕐᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ 
 ᓱᓕᑦᑎᐊᕐᓂᕐᒧᑦ ᑲᒥᓴᓇ 
 ᐅᖃᐅᓯᓕᕆᓂᕐᒧᑦ ᑲᒥᓴᓇ 

ᑖᒃᑯᐊ ᖄᒃᑲᓐᓂᐊᒍᑦ, ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ 
ᐱᔾᔪᑎᒋᓪᓗᒍ ᐅᖃᓪᓚᒋᐊᖅᑐᓚᐅᖅᑐᖅ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓄᑦ ᐊᒻᒪ ᐃᖃᓗᐃᑦ 
ᓄᓇᓕᐸᐅᔭᖓᑦᑕ ᑲᑎᒪᔨᖏᓐᓄᑦ. 

2021-22−ᒥ ᐱᔭᕇᖅᑕᐅᓚᐅᖅᑐᑦ ᐱᓇᐃᓗᑕᐅᓚᐅᖅᑐᓪᓗ 
 
ᑭᖑᕙᖅᓯᒪᔪᓂᒃ ᐱᑕᖃᓐᖏᑦᑐᖅ 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᓇᓗᓇᐃᖅᓯᓚᐅᖅᓯᒪᔪᖓ ᑎᑎᕋᕐᕕᕗᑦ 
ᑭᖑᕙᖅᓯᒪᔪᖁᑎᖃᕈᓐᓃᕐᓂᖓᓂᒃ. 

ᖁᕕᐊᓱᒃᑐᖓ, ᒫᔾᔨ 31, 2022−ᒥ, ᓱᓕ ᑭᖑᕙᖅᓯᒪᔪᖅᑕᖃᓐᖏᑦᑐᖅ.  ᐃᓱᒪᓕᐊᕗᑦ ᐊᑕᐅᓯᕐᒥᑦ 
ᐱᖓᓱᓄᑦ ᐱᓇᓱᐊᕈᓯᕐᓄᑦ ᐅᑕᖅᑭᖃᑦᑕᖅᑐᑦ ᑎᑎᖅᑲᓂᒃ ᑐᓂᖅᑯᑎᕕᓂᕐᓂᒃ ᑖᒃᑯᖕᓄᖓ 
ᐃᓱᒪᓕᐅᕈᑎᖃᕆᐊᓕᖕᓄᑦ.  ᐊᓯᑦᑎᓐᓂ ᑲᓇᑕᒥ ᒐᕙᒪᖃᕐᕕᐅᔪᓂ ᑭᖑᕙᕆᐊᖅᓯᒪᓲᑦ ᑕᖅᑭᓄᑦ, 
ᐃᓛᓐᓂᒃᑯᓪᓗ ᐊᕐᕌᒍᒐᓴᖕᓄᑦ. 

 

ᓴᖅᑭᔮᒃᑲᓐᓂᓕᕐᓂᕗᑦ 
ᑎᑎᕋᕐᕕᕗᑦ ᓄᓇᕗᒻᒦᓕᕐᒪᑦ, ᐱᔭᕐᓂᕐᓂᖅᓴᐅᓕᖅᑐᖅ ᑲᑎᖃᑎᖃᓚᐅᖃᑦᑕᕆᐊᖓ ᒪᓕᒐᓕᐅᖅᑎᓂᒃ, 
ᐱᕙᓪᓕᐊᔪᓕᕆᔨᓂᒃ ᐊᒻᒪ ᐊᓯᖏᓐᓂᒃ ᓄᓇᕗᒻᒥᐅᓂᒃ.  ᑕᐃᒪᐃᓐᓂᖓᓄᑦ ᑎᑎᕋᕐᕕᕗᑦ 
ᓴᖅᑭᔮᒃᑲᓐᓂᕐᓂᖅᓴᐅᓕᖅᑐᖅ. 

ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐃᑭᐊᖅᑭᕕᖓ (www.atipp-nu.ca) 
ᐋᖅᑭᒋᐊᖅᑕᐅᒃᑲᓐᓂᖅᓯᒪᓕᖅᑐᖅ ᐊᒻᒪ ᐊᑐᐃᓐᓇᕈᖅᑎᑕᐅᓯᒪᓕᖅᖢᓂ ᓄᓇᕗᒻᒥ ᑎᓴᒪᑦ ᐅᖃᐅᓰᑦ 
ᐃᓕᓴᕆᔭᐅᓯᒪᔪᑦ ᑎᑎᕋᕈᓯᖏᑎᒍᑦ.  ᓄᑖᖅ ᐃᑭᐊᖅᑭᕕᒃ ᐱᔭᕐᓂᓈᖅᑎᑦᑎᓇᓱᒃᑐᖅ ᐊᒻᒪ ᓴᖅᑭᓴᕋᐃᖢᓂ, 
ᓄᓇᕗᒻᒥᐅᑦ ᐃᑭᐊᖅᑭᕕᒃᑰᕈᑖ ᓱᒃᑲᐃᑦᑑᓂᖓ ᐱᔾᔪᑎᒋᓪᓗᒍ. 

ᑕᒪᓐᓇ ᐊᕐᕌᒍ ᐊᓂᒍᓵᓚᐅᖅᑐᒥ, ᐅᖃᓪᓚᖃᑎᒋᖃᑦᑕᖅᓯᒪᔭᒃᑲ ᐱᕙᓪᓕᐊᔪᓕᕆᔩᑦ ᑕᓚᕖᓴᒃᑰᖅᑐᒃᓴᑦ, 
ᓈᓚᐅᑎᒃᑰᖅᑐᒃᓴᑦ ᑎᑎᖅᑲᓐᖑᖅᑎᑕᐅᔪᒃᓴᓪᓗ ᐱᓪᓗᒋᑦ.  ᐊᑯᓚᐃᑦᑐᒃᑯᑦ ᓴᖅᑭᑦᑎᖃᑦᑕᖅᑐᒍᑦ 
ᕿᒥᕐᕈᔭᕕᓃᑦ ᐅᓂᒃᑳᖏᓐᓂᒃ ᐊᒻᒪ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ, ᐅᖃᓪᓚᖃᑎᒋᔭᐅᔪᒪᖃᑦᑕᖅᖢᖓᓗ 
ᐊᓯᖏᓐᓂᒃ ᐱᔾᔪᑎᓕᖕᓂᒃ ᐱᔾᔪᑎᒋᓪᓗᒍ ᑐᓴᐅᒪᔾᔪᑎᓕᕆᓂᕐᒥᒃ ᐊᒻᒪ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᖅ. 

Twitter−ᑰᖅᑐᒃᓴᓂᒃ ᐋᖅᑭᒃᓯᓯᒪᓕᖅᑐᖓ (@nu_privacy) ᐊᒻᒪ ᑖᓐᓇ ᐊᑐᖃᑦᑕᖅᖢᒍ ᓄᑖᓂᒃ 
ᐃᓱᒪᓕᐅᕈᑕᐅᔪᑦ ᑕᖅᑲᐅᓐᖓᖅᑕᐅᔪᓐᓇᕐᓂᐊᕐᒪᑕ ᐊᒻᒪ ᓂᓪᓕᐅᑎᒋᓯᒪᔭᒃᑲ ᐱᔾᔪᑎᓖᑦ ᐊᑐᐃᓐᓇᖃᕐᓂᕐᒧᑦ 
ᑐᓴᐅᒪᔾᔪᑎᓂᒃ ᐊᒻᒪ ᐃᒻᒥᒨᖓᔪᓂᒃ ᓄᓇᕗᒻᒧᑦ ᐊᑐᖅᑐᓂᒃ. 

 

http://www.atipp-nu.ca/

ᑲᑎᒪᔾᔪᑎᓄᑦ ᐅᑎᖅᑎᑕᐅᕗᖅ ᕼᐋᒻᓚᒃᑯᑦ ᐃᓚᓕᐅᑎᔪᓐᓇᕐᓂᐊᕐᒪᖔᖏᑦ 
ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐱᖁᔭᕐᔪᐊᕐᒧᑦ 
ᐱᕙᓪᓕᐊᔪᓕᕆᔨᒃᑯᑦ ᐅᖃᐅᓯᖃᖃᑦᑕᓚᐅᖅᑎᓪᓗᒋᑦ ᑭᖑᓪᓕᕐᒥᒃ ᐊᕐᕌᒍᑕᒫᖅᓯᐅᑏᑦ 
ᐅᓂᒃᑳᓕᐊᕆᓚᐅᖅᑕᓐᓂᒃ, ᑐᓴᕈᒥᓇᒃᑲᓐᓂᓕᕐᒥᔪᖅ ᓄᓇᕗᒻᒥ ᓄᓇᓖᑦ ᐃᓚᓕᐅᔾᔭᐅᓂᐊᕐᒪᖔᖏᑦ 
ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒧᑦ.  ᐃᖃᓗᖕᓂ 
ᐃᒪᕐᓗᒃᑎᓪᓗᒋᑦ ᑐᐊᕕᕐᓇᖅᑐᒦᑎᓪᓗᒋᓪᓗ 2021 ᐃᓱᓕᓕᖅᑎᓪᓗᒍ ᑕᒪᓐᓇ ᓴᖅᑭᒃᑲᓐᓂᓗᐊᓚᐅᖅᑐᖅ. 

2017-ᖑᑎᓪᓗᒍ, ᓄᓇᕗᒻᒥ ᒪᓕᒐᓕᐅᕐᕕᒃ ᐋᖅᑭᒋᐊᖅᓯᓚᐅᖅᓯᒪᔪᖅ ᓄᓇᕗᒻᒥ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ ᐃᓚᓕᐅᔾᔭᐅᔪᓐᓇᖁᓪᓗᒋᑦ ᕼᐋᒻᓚᐃᑦ.  
ᐃᓕᓯᑐᐃᓐᓇᕆᐊᖃᓚᐅᖅᓯᒪᔪᑦ ᒪᓕᒐᕐᓂᒃ ᓄᓇᓖᑦ ᐃᓕᖃᓯᐅᔾᔭᐅᔪᓐᓇᕐᓂᐊᕐᒪᑕ “ᒐᕙᒪᒃᑯᑦ 
ᑎᒥᖁᑎᖏᑕ” ᐊᑎᖏᓐᓄᑦ.  ᑕᐃᒪᐃᑦᑐᖃᓚᐅᖅᓯᒪᓐᖏᑦᑐᖅ.  ᑕᓪᓕᒪᑦ ᐊᕐᕌᒍᑦ ᓈᖕᒪᑕ, ᕼᐋᒻᓚᒃᑯᑦ ᓱᓕ 
ᐃᓚᓕᐅᔾᔭᐅᓚᐅᖅᓯᒪᓐᖏᑦᑐᑦ ᓄᓇᕗᑦ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑑᑎᑦᑎᓂᕐᒧᓪᓗ ᒪᓕᒐᕐᓄᑦ. 

ᐃᖃᓗᖕᓂ ᒪᐃᔭᕆᔭᐅᔪᖅ ᑲᓂ ᐱᐅᓪ ᖃᐃᖁᔨᖕᒪᑦ, ᓄᓇᓕᐸᐅᔭᒃᑯᑦ ᑲᑎᒪᔨᖏᓐᓄᑦ 
ᐅᓂᒃᑳᕆᐊᖅᑐᓚᐅᖅᓯᒪᔪᖓ ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᐱᖁᔭᕐᔪᐊᑉ ᒥᓂᒃᓵᓄᑦ ᓄᕕᐱᕆ 9, 2021-ᒥ.  ᒪᐃᔭ ᐱᐅᓪ ᐊᖓᔪᖅᑳᕆᔭᐅᖕᒥᔪᖅ ᓄᓇᕗᒻᒥ ᓄᓇᓖᑦ 
ᑲᑐᔾᔨᖃᑎᒌᖏᓐᓄᑦ, ᐊᒻᒪ ᑐᒃᓯᕌᖃᕐᓂᖓᓄᑦ ᐅᓂᒃᑳᕆᐊᖅᑐᓚᐅᖅᓯᒪᖕᒥᔪᖓ ᓄᓇᕗᒻᒥ ᓄᓇᓖᑦ 
ᑲᑐᔾᔨᖃᑎᒌᖏᑦᑕ ᐊᕐᕌᒍᑕᒫᖅ ᑲᑎᒪᓂᖓᓐᓄᑦ.  ᐅᖃᓪᓚᖃᑎᒋᓚᐅᕐᒥᔭᒃᑲ ᓄᓇᓕᖕᓂ ᒐᕙᒪᒃᑯᓂᓪᓗ 
ᐱᔨᑦᑎᖅᑏᑦ ᐱᓕᕆᕕᖏᓐᓄᑦ, ᑖᒃᑯᐊ ᐱᓕᕆᕖᑦ ᐃᑲᔪᖅᓱᐃᔨᐅᖕᒪᑕ ᕼᐋᒻᓚᒃᑯᓐᓄᑦ. 

ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒧᑦ ᐃᓚᓕᐅᔾᔨᒃᐸᑕ 
ᕼᐋᒻᓚᒃᑯᓐᓂᒃ ᐱᐅᔪᖅ, ᐊᑯᓂᓗᐊᕐᓗ ᐃᓚᓕᐅᔾᔭᐅᓯᒪᓐᖏᖢᑎᒃ.  ᑕᐃᒪᐃᒃᑲᓗᐊᖅᑎᓪᓗᒍ ᑕᒪᓐᓇ 
ᑲᒪᒋᔭᐅᑦᑎᐊᕆᐊᓕᒃ.  ᓄᓇᕗᒻᒥ ᕼᐋᒻᓚᒃᑯᑦ ᒥᑭᔫᑕᐅᔪᑦ ᓴᓇᕐᕈᑎᑭᒃᓴᖅᖢᑎᒡᓗ.  ᕼᐋᒻᓚᒃᑯᑦ 
ᒪᓕᓐᖏᑦᑑᑎᒃᓴᖅᑖᖅᑎᑦᑐᒪᓐᖏᑕᕗᑦ.  ᐃᑲᔪᕈᓐᓇᑦᑎᐊᖅᑐᖓ ᓇᐅᒃᑯᑐᐃᓐᓇᖅ, ᐊᒻᒪ ᓄᓇᓕᖕᓂ 
ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐱᓕᕆᖃᑎᖃᕈᓐᓇᖅᖢᑎᒃ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓂᒃ ᐊᒻᒪ 
ᕼᐋᒻᓚᒃᑯᓐᓂᒃ. 

2019−ᒥ ᖃᕆᓴᐅᔭᐃᑦ ᖁᐱᕐᕆᔭᐅᓂᕆᓚᐅᖅᑕᖓ ᒪᑐᓚᐅᖅᑕᕗᑦ 
ᐊᕐᕌᓂ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᓇᓗᓇᐃᖅᓯᓚᐅᖅᑐᖓ ᖃᓄᐃᒻᒪᑦ ᓄᓇᕗᑦ ᒐᕙᒪᒃᑯᑦ 
ᖃᕆᓴᐅᔭᖏᑦ ᖁᐱᕐᕆᔭᐅᓚᐅᖅᓯᒪᖕᒪᖔᖏᑦ ᓄᕕᐱᕆ 2019−ᖑᑎᓪᓗᒍ.  ᑎᑎᕋᕐᕕᕗᑦ ᓱᓕ ᑕᒪᑐᒥᖓ 
ᖃᐅᔨᓴᐃᓐᓇᕐᓂᐊᖅᑐᑦ. 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᐃᓱᒪᓕᐅᓚᐅᖅᓯᒪᔪᖓ ᑕᒪᓐᓇ ᖃᐅᔨᓴᖅᑕᐅᓂᖓ 
ᐃᓱᓕᖁᓕᖅᖢᒍ, ᐅᓂᒃᑳᓕᐅᕈᑎᒋᓐᖏᓪᓗᒍᓗ.  ᐅᑯᐊ ᐃᓱᒪᒃᓴᖅᓯᐅᕈᑎᒋᓗᐊᓐᖑᐊᓚᐅᖅᑕᒃᑲ: 

 ᓄᓇᕗᑦ ᒐᕙᒪᒃᑯᑦ ᒪᓕᒐᓕᐅᕐᕕᖕᒧᑦ ᓴᖅᑭᑦᑎᓚᐅᖅᑐᑦ ᐅᓂᒃᑳᓂᒃ ᔫᓂ 3, 2021-ᒥ, ᐱᔾᔪᑎᓕᖕᓂᒃ 
ᒐᕙᒪᒃᑯᑦ ᖃᕆᓴᐅᔭᖏᑦᑕ ᖁᐱᕐᕆᔭᐅᓚᐅᕐᓂᖏᓐᓂᒃ.  ᑖᒃᑯᐊ ᐅᓂᒃᑳᑦ ᐃᒻᒥᓂᒃ 
ᐅᐱᒋᓂᑐᐃᓐᓇᐸᓘᒐᓗᐊᖅᑎᓪᓗᒍ, ᓱᓕ ᑕᖅᑲᐅᓐᖓᖅᑐᒃᓴᐅᑕᐅᓪᓗᑎᒃ 
ᐅᓂᒃᑳᓕᐊᕆᔭᐅᓚᐅᖅᓯᒪᔪᑦ. 

 ᐅᓂᒃᑳᓕᐊᕕᓃᑦ ᐱᕋᔭᒃᑐᖃᓐᖏᒃᑲᓗᐊᕐᒪᖔᕐᒥᒃ ᐱᔾᔪᑎᓖᑦ ᓄᓇᕗᑦ ᒐᕙᒪᒃᑯᓐᓂᑦ ᐅᖃᖅᓯᒪᔪᑦ 
ᑎᒡᓕᒃᑐᖃᓚᐅᓐᖏᑦᑐᕉᖅ ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒃ.  ᐅᖃᓕᒫᓕᐊᕕᓃᑦ ᐅᖃᓕᒫᕋᒃᑭᑦ 
ᓱᓕᔫᓂᖏᓐᓂᒃ ᖃᐅᔨᓚᐅᖅᑐᖓ. 

 ᕿᒥᕐᕈᓂᕐᒧᑦ ᐅᓂᒃᑳᑦ 21-191 ᑭᖑᓂᐊᒍᑦ, ᐊᕐᕌᓂᓗ ᑕᒪᓐᓇ ᐊᕐᕌᒍᑕᒫᖅᓯᐅᑎᓂ 
ᓇᓗᓇᐃᓚᐅᖅᖢᒍ, ᑐᖅᑯᖅᑕᐅᓯᒪᔪᓂᒃ ᐸᐃᑉᐹᓂᒃ ᐊᑐᐃᓐᓇᖃᕈᓐᓃᓚᐅᖅᑐᑦ ᖁᐱᕐᕆᔭᕕᓃᑦ 
ᓴᖅᑭᑦᑎᓐᖏᓐᓂᕐᒨᖓᔪᑦ. 

 ᐊᓯᖏᓐᓂᒃ ᐸᐃᑉᐹᓂᒃ ᒪᓐᓇ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑎᓄᑦ ᑲᒪᒋᔭᐅᖁᔨᔪᖓ. 

ᖃᕆᓴᐅᔭᐃᑦ ᖁᐱᕐᕆᔭᐅᖃᑦᑕᕐᓂᖏᑦ ᑕᐃᒪᓐᖓᓕᒫᖅ ᐅᔾᔨᖅᓱᖅᑕᐅᑦᑎᐊᕆᐊᓖᑦ.  2021-ᖑᓪᓗᒍ 
ᒪᕐᕈᐊᖅᑕᖅ ᖁᐱᕐᕆᔭᐅᓚᐅᖅᑐᑦ ᓇᖕᒥᓂᖅ ᑲᑉᐸᓂᖁᑎᒋᔭᐅᔪᑦ ᓄᓇᕗᑦ ᒐᕙᒪᒃᑯᓐᓄᑦ ᑳᓐᑐᕌᒃᑕᐅᓯᒪᔪᑦ.  
ᐅᓪᓗᒥᒧᑦ ᖃᐅᔨᒪᔭᕗᑦ ᑐᓐᖓᕕᒋᓪᓗᒋᑦ, ᐃᒻᒥᒨᖓᔪᑦ ᑐᓴᐅᒪᔾᔪᑏᑦ ᓄᓇᕗᒻᒥᐅᓕᕆᔪᑦ ᓇᓕᐊᖕᓄᑐᐃᓐᓇᖅ 
ᐊᒃᑐᖅᑕᐅᓚᐅᓐᖏᑦᑐᑦ. 

 

ᐸᓖᓯᑦ ᐱᖁᔭᕐᔪᐊᖓᑕ ᒥᒃᓵᓄᑦ ᐊᐱᕆᔭᐅᓚᐅᓐᖏᑦᑐᒍᑦ 
ᔫᓂ 2021−ᒥ, ᐸᓖᓯᒃᑯᑦ ᐱᖁᔭᕐᔪᐊᖓ (ᑕᐃᔅᓱᒪᓂ ᐱᖁᔭᒃᓴᖅ 53−ᒥᒃ ᖃᐅᔨᒪᔮᖑᓚᐅᖅᑐᖅ) 
ᒪᓕᒐᓕᐅᕐᕕᒃᑎᒎᖅᑎᑕᐅᓚᐅᖅᓯᒪᔪᖅ. 

ᐱᖁᔭᒃᓴᖅ 53 ᐋᖅᑭᒃᓱᒃᑲᓐᓂᐅᑕᐅᓚᐅᖅᐳᖅ ᐊᑦᑎᖅᑕᐅᒃᑲᓐᓂᕈᑕᐅᓪᓗᓂᓗ ᐳᑭᖅᑕᓖᑦ ᐸᓖᓯᒃᑯᑦ 
ᐱᖁᔭᕐᔪᐊᖓᓂᒃ, ᑖᓐᓇᓗ ᐊᐅᓚᑦᑎᔾᔪᑕᐅᓪᓗᓂ ᖃᓄᖅ ᐃᖅᑲᓇᐃᔭᖃᑎᒌᖃᑦᑕᕐᓂᐊᕐᒪᖔᖏᑦ ᓄᓇᕗᑦ 



 
ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 2021-22 

12 

ᒐᕙᒪᒃᑯᑦ ᐊᒻᒪ ᐸᓖᓯᒃᑯᑦ.  ᐸᓖᓯᒃᑯᑦ ᓄᓇᕗᒻᒥ ᐸᓖᓯᖁᑎᒋᔭᐅᔪᑐᐊᑦ.  ᐸᓖᓯᒃᑯᑦ 
ᖃᓄᐃᓕᐅᖅᑎᐅᓂᖏᑦ, ᐱᓗᐊᕐᓗᒍ ᖃᓄᖅ ᓵᑕᒃᓴᐅᔪᓐᓇᕐᓂᖓ, ᐅᖃᐅᓯᕆᔭᕆᐊᖓ ᐱᔭᕐᓂᓐᖏᑦᑐᖅ. 

ᔫᓂ 7-ᖑᑎᓪᓗᒍ, ᒐᕙᒪᒃᑯᑦ ᐊᖏᖅᓯᒪᔭᖏᑦ ᐅᖃᓕᒫᖅᑕᐅᓚᐅᖅᑐᑦ ᒪᓕᒐᓕᐅᕐᕕᐅᑉ 
ᑲᑎᒪᔾᔪᑎᕕᓂᖏᓐᓄᑦ.  ᐃᓚᖓᑦ ᐊᖏᕈᑕᐅᔪᖅ ᐅᖃᓪᓚᖃᑎᖃᖃᑦᑕᕐᓂᐊᕐᓗᓂ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ (ᑲᑎᒪᔾᔪᑎᕕᓃᑦ, ᒪᒃᐱᖅᑐᒐᖅ 44): 

 

ᐱᓕᕆᕕᒃ ᐊᖏᖅᐳᖅ ᐅᖃᖃᑎᒋᔭᐅᖃᑦᑕᕐᓂᐊᕐᓂᖓᓂᒃ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 
ᑲᒥᓴᓇᐅᑉ ᑎᑎᕋᕐᕕᐊ, ᐱᔾᔪᑎᒋᓪᓗᒍ ᐊᖏᕈᑎᓕᐊᖑᔪᒪᔪᑦ ᐃᒻᒥᒃᑰᖅᑐᑦ ᖃᐅᔨᓴᐃᔩᑦ ᑎᒥᖁᑎᖏᑦ ᐊᒻᒪ 
ᐊᓯᖏᑦ ᑎᒥᓐᖑᖅᑎᑕᐅᓯᒪᔪᑦ; 

ᒪᓕᒐᓕᐅᕐᕕᖕᒧᑦ ᓇᓗᓇᐃᖅᓯᔪᒪᔪᖓ, ᒫᔾᔨ 2022 ᐃᓱᐊᓄᑦ ᑎᑭᖢᒍ, ᑎᑎᕋᕐᕕᕗᑦ 
ᐅᖃᖃᑎᒋᔭᐅᓚᐅᖅᓯᒪᓐᖏᑦᑐᖅ ᑕᐃᒪᐃᓐᓂᐊᕐᓂᕋᖅᑕᐅᓚᐅᖅᓯᒪᒐᓗᐊᖅᑎᓪᓗᒍ ᒪᓕᒐᓕᐅᕐᕕᖕᒥ. 

 

ᐃᑲᔪᓚᐅᖅᐳᒍᑦ ᒪᑐᓯᓇᓱᒃᑎᓪᓗᒋᑦ ᓴᐳᒻᒥᐅᓯᖅᑕᐅᓯᒪᓐᖏᑦᑐᖅ 
ᖃᕆᓴᐅᔭᒃᑰᖅᑎᑕᐅᓯᒪᔪᒥᒃ  
ᔫᓂ 20, 2021-ᖑᑎᓪᓗᒍ ᓄᓇᕗᑦ ᒐᕙᒪᒃᑯᓐᓂ ᐃᖅᑲᓇᐃᔭᖅᑎ ᑎᑎᕋᕐᕕᑦᑎᓐᓄᑦ ᐅᖄᓚᓚᐅᖅᓯᒪᔪᖅ 
ᐃᓱᒫᓗᒃᖢᓂ ᑎᑎᖅᑲᑦ ᑕᑯᔭᐅᔪᓐᓇᕐᓂᕋᖅᖢᓂᒋᑦ “V: drive−ᑯᑦ ᖃᕆᓴᐅᔭᖏᑎᒍᑦ.  ᑖᒃᑯᐊ 
ᑎᑎᖅᑲᖁᑏᑦ ᑲᒪᒋᔭᐅᔪᒃᓴᐅᑕᐅᓚᐅᓐᖏᑦᑐᖅ ᐃᖅᑲᓇᐃᔭᖅᑎᒧᑦ ᐱᓕᕆᕕᖓᓄᓪᓘᓐᓃᑦ.  ᑎᑎᖅᑲᖁᑏᑦ 
ᐊᑎᖏᑎᒍᑦ, ᐃᓱᒪᓇᓚᐅᖅᑐᖅ ᑎᑎᖅᑲᑦ ᐃᒃᐱᒋᔭᐅᑦᑎᐊᕆᐊᓕᖕᓂᒃ ᐃᒻᒥᒨᖓᔪᓂᒃ ᐃᓗᓕᖃᕈᓇᖅᖢᑎᒃ. 

ᐅᖄᓚᕕᐅᓚᐅᕐᓂᕗᑦ ᐱᔾᔪᑎᒋᓪᓗᒍ, ᐅᕙᓐᓂᒃ ᐱᒋᐊᖅᖢᖓ ᖃᐅᔨᓴᐃᓕᓚᐅᖅᑐᖓ ᑖᔅᓱᒥᖓ V-
drive−ᒥᒃ, ᐃᑲᔪᖅᑎᖃᖅᖢᖓ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐱᓕᕆᕕᐊᓂᒃ ᐊᒻᒪ ᐅᑭᐅᖅᑕᖅᑐᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑑᑎᑦᑎᓂᕐᒧᓪᓗ ᑲᒪᔨ. 

ᓄᓇᕗᑦ ᒐᕙᒪᒃᑯᑦ ᐊᑐᓃᖅᑐᒥᒃ V-drive-ᒥᒃ ᐊᑐᖃᑦᑕᖅᑐᑦ ᓄᓇᕗᒻᒥ ᐊᑐᓂ 25 ᓄᓇᓕᖕᓂ, ᐊᒻᒪ 
ᐊᑕᐅᓯᖅ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᐊᑐᖅᑕᖅ ᐋᑐᕚᒥ.  ᑕᒪᒃᑯᐊ V-drive ᐊᑐᖅᑕᐅᕗᑦ 
ᒐᕙᒪᒃᑯᑦ ᐱᓕᕆᕕᖏᑦ ᐃᑲᔪᖅᑎᒋᔭᐅᔪᓐᓇᕐᓂᐊᕐᒪᑕ ᓄᓇᓖᑦ ᐃᓗᐊᓂ.  ᐊᑐᖅᑕᐅᑦᑎᐊᕈᑎᒃ, ᑕᒪᒃᑯᐊ V-
drive ᐊᒃᓱᐊᓗᒃ ᐊᑑᑎᓖᑦ. 

ᒪᒥᐊᓇᖅᑑᒐᓗᐊᖅ ᑕᒪᒃᑯᐊ V-drive ᐊᒥᓱᐊᖅᑕᕐᓂᖅᓴᐅᓪᓗᒍ ᐊᑐᖅᑕᐅᑦᑎᐊᖃᑦᑕᓐᖏᑦᑐᑦ.  ᐊᒥᓱᑦ 
ᐸᐃᑉᐹᖁᑏᑦ ᓴᖅᑭᑎᑕᐅᖃᑦᑕᓚᐅᖅᑐᑦ ᐃᓯᖅᑕᐅᔪᓐᓇᖅᖢᑎᒃ ᑭᒃᑯᑐᐃᓐᓇᕐᓄᑦ ᑕᑯᔭᕆᐊᓕᖕᓄᑦ.  
ᑐᑭᓯᑲᐅᑎᒋᓚᐅᖅᑐᒍᑦ ᐅᓄᖅᑐᐊᓗᐃᑦ ᕼᐋᓐᓇᓚᖏᓐᓃᑦᑐᑦ ᐸᐃᑉᐹᖁᑏᑦ V-drive−ᒦᑦᑐᑦ 

ᐃᒻᒥᒨᖓᔪᖃᐅᕐᓂᖏᓐᓂᒃ ᐊᒻᒪ ᑕᒪᒃᑯᐊ ᐲᔭᖅᑕᐅᖁᔭᐅᓪᓗᑎᒃ.  ᐃᒻᒥᒨᖓᔪᑦ ᒪᓕᒐᑦ ᓯᖁᒥᑕᐅᖃᑦᑕᖅᐳᖅ 
ᐊᒥᓱᓄᑦ ᐱᓕᕆᕕᖕᓄᑦ ᐃᓗᓕᖃᐅᕐᒪᑕ ᐃᒻᒥᒨᖓᔪᑦ ᐋᓐᓂᐊᕕᓕᕆᓂᕐᒥᒃ ᐱᔾᔪᑎᓖᑦ, ᐃᓕᓴᖅᑏᑦ 
ᑎᑎᖅᑲᖁᑎᖏᑦ, ᓱᕈᓰᑦ ᐃᓄᓕᕆᔨᒃᑰᖅᑎᑕᐅᔪᑦ, ᐊᓄᓪᓚᒃᓯᖅᑕᑦ ᐊᒻᒪ ᑮᓇᐅᔾᔭᒃᓵᓄᑦ ᑐᕌᖓᔪᑦ 
ᑐᓴᐅᒪᔾᔪᑏᑦ. 

ᐃᒻᒥᒨᖓᔪᑦ ᑎᑎᖅᑲᖁᑏᑦ ᐅᓪᓗᑦ ᐅᓄᓐᖏᑦᑐᓂ ᐲᖅᑕᐅᓚᐅᖅᑐᑦ.  ᓄᓇᓕᖕᓂ ᒐᕙᒪᒃᑯᓂᓪᓗ 
ᐱᔨᑦᑎᖅᑏᑦ ᐱᓕᕆᕕᐊ ᑭᖑᓂᐊᓂ ᐊᑐᕈᓐᓃᖅᑎᑦᑎᑦᑎᐊᒻᒪᕆᓚᐅᖅᓯᒪᔪᑦ V-drive-ᓂᒃ, ᐊᓯᖔᖓᓂᒃ 
ᐃᖅᑲᓇᐃᔭᕈᑕᐅᔪᓐᓇᖅᑐᒥᒃ ᐃᓕᓯᖔᖅᖢᑎᒃ.  ᑕᐃᒫᑦᑎᐊᖅ.  V-drive ᐊᒃᓱᐊᓗᒃ 
ᐊᑐᕐᓂᕐᓗᒃᑕᐅᔪᓐᓇᖅᑐᑦ ᐃᒻᒥᒨᖔᔪᑦ ᐱᓪᓗᒋᑦ. 

ᖁᔭᓕᔪᒪᔭᒃᑲ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐱᓕᕆᕕᖓᑦ ᐊᒻᒪ ᐅᑭᐅᖅᑕᖅᑐᒥ ᓄᓇᕗᒻᒥ 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ ᑲᒪᔨᐅᔪᑦ ᑕᒪᑐᒥᖓ 
ᑕᖃᓚᐅᖅᓯᒪᔫᔮᓐᖏᖢᑎᒃ ᐃᖅᑲᓇᐃᔮᖃᓚᐅᕐᒪᑕ.  ᖁᔭᒋᔪᒪᖕᒥᔭᕋ ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎ 
ᑕᒪᑐᒪᖓ ᐊᑲᐅᓐᖏᓕᐅᕈᒻᒥᒃ ᐅᕙᓐᓄᑦ ᓇᓗᓇᐃᖅᓯᓚᐅᖅᑐᖅ.  ᖃᕆᓴᐅᔭᖅ ᑕᑯᒋᐊᕋᑦᑎᒍᑦ 
ᓇᓂᓯᓚᐅᓐᖏᑦᑐᒍᑦ ᐃᒻᒥᒨᖓᔪᓂᒃ ᑎᑎᕋᖅᓯᒪᔪᓂᒃ.  ᖃᐅᔨᒐᒥᒃ ᐅᖄᓚᓕᓚᐅᖅᓯᒪᔪᑦ ᑕᒪᓐᓇᓗ 
ᖃᓄᖅᑑᕈᑕᐅᓕᖅᖢᓂ. 

ᐃᓱᒪᖅᓱᕈᓐᓇᕐᕕᖃᕐᓂᖅ ᓱᓕ ᐊᑐᖅᑕᐅᓐᖏᑦᑐᖅ 
ᑭᖑᓪᓕᕐᒥᒃ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᓇᓗᓇᐃᖅᓯᓚᐅᖅᓯᒪᔪᖓ ᓄᓇᕗᑦ ᒐᕙᒪᒃᑯᑦ 
ᑕᐃᒪᓐᖓᓕᒫᖅ ᓯᖁᒥᑦᑎᖃᑦᑕᕐᓂᖏᓐᓂᒃ ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᕐᒥᒃ, ᐃᓱᒪᖅᓱᕈᓐᓇᕐᕕᖃᕐᓂᓂ ᐊᑐᖃᑦᑕᓐᖏᖢᓂᔾᔪᒃ ᑐᓴᐅᒪᔾᔪᑎᓂᒃ 
ᐱᔪᒪᔪᖃᖅᑎᓪᓗᒍ. 

ᓄᓇᕗᒻᒥ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐱᖁᔭᕐᔪᐊᖅ ᐅᓄᓐᖏᓛᓂᒃ 
ᒪᓕᒐᓕᐅᖅᓯᒪᔪᑦ ᐱᔾᔪᑎᒋᓪᓗᒋᑦ ᑐᓴᐅᒪᔾᔪᑐᓂᒃ ᓴᖅᑭᑦᑎᓂᕐᒥᒃ.  ᐅᓄᖅᑐᐃᖅᓱᖅᖢᑎᒃ, ᓄᓇᕗᑦ ᒐᕙᒪᒃᑯᑦ 
ᑐᓴᐅᒪᔾᔪᑎᓂᒃ ᐅᓄᒃᑲᓐᓂᖅᑐᓂᒃ ᓴᖅᑭᑦᑎᔪᓐᓇᖅᑑᒐᓗᐊᑦ ᐅᓄᓐᖏᓛᓂᒃ ᖄᖏᖅᓯᔪᓂ.  ᑕᐃᒪᓐᓇ 
ᑐᑭᖃᖅᐳᖅ “ᐃᓱᒪᖅᓱᕈᓐᓇᕐᓂᕐᒥᒃ ᐊᑐᕐᓂᖅ” ᑐᓴᐅᒪᔾᔪᑎᓂᒃ ᐅᓄᒃᑲᓐᓂᖅᑐᓂᒃ ᓴᖅᑭᑦᑎᓂᕐᒥᒃ 
ᓂᕈᐊᖅᖠᕐᓗᑎᒃ. 

ᐊᕐᕌᒍᒥ ᖄᖏᖅᑐᒥ, ᓄᓇᕗᑦ ᒐᕙᒪᒃᑯᑦ ᑕᒪᑐᒥᖓ ᐃᓱᒪᖅᓱᕈᓐᓇᕐᓂᕐᒥᒃ ᐊᑐᖃᑦᑕᕐᓂᖓᑦ ᓱᓕ 
ᐱᐅᓯᕚᓪᓕᓐᖏᑦᑐᖅ.  ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᓱᓕ ᑕᐃᒪᓐᖓᓕᒫᖅ ᒪᓕᒐᕐᒥᒃ ᒪᓕᓐᖏᑦᑐᑦ. 

ᒪᕐᕉᖕᓂᒃ ᒪᓕᒐᕐᓂᐊᕐᓂᕐᒥᒃ ᐃᓕᓐᓂᐊᖅᑑᖕᓂᒃ ᐃᖅᑲᓇᐃᔭᖅᑎᑦᑎᓚᐅᖅᐳᒍᑦ 
2021-22 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᖁᕕᐊᓱᓚᐅᖅᐳᒍᑦ ᒪᕐᕉᖕᓄᑦ ᑕᖅᑮᖕᓄᑦ 
ᐃᖅᑲᓇᐃᔭᖅᑎᑦᑎᔪᓐᓇᓚᐅᕋᑦᑕ ᒪᕐᕉᖕᓂᒃ 2021-ᒥ ᐃᓱᓕᑦᑎᓚᐅᖅᑑᖕᓂᒃ ᒪᓕᒐᕐᓂᐊᕐᓂᕐᒥᒃ 

ᐃᓕᓐᓂᐊᖅᑑᖕᓂᒃ.  ᑕᒪᓐᓇ ᒥᑭᔫᒐᓗᐊᖅᑎᓪᓗᒍ ᑎᑎᕋᕐᕕᕗᑦ ᐃᑲᔪᓚᐅᖅᑐᑦ ᒪᓕᒐᕐᓂᐊᖅᑏᑦ 
ᑲᑐᔾᔨᖃᑎᒌᖏᓐᓄᑦ ᐃᓯᖅᑎᑕᐅᔪᓐᓇᕐᓂᐊᕐᒪᑎᒃ.  ᓄᓇᕗᑦ ᓴᓐᖏᓂᖅᓴᐅᓕᕐᓂᐊᖅᑐᖅ ᑕᒫᓐᖔᖅᓯᒪᔪᓂᒃ 
ᒪᓕᒐᕐᓂᐊᖅᑎᑖᖅᐸᓪᓕᐊᒍᑦᑕ. 

ᖁᔭᓕᕗᒍᑦ ᑲᔪᓯᑦᑎᐊᖁᕙᕘᒡᓗ ᑕᐃᒃᑯᐊᒃ ᒪᕐᕉᒃ ᐅᕙᑦᑎᓐᓂ ᐃᖅᑲᓇᐃᔭᖃᑕᐅᓚᐅᖅᑐᑦ, ᐊᒻᒪ 
ᐃᓘᓐᓇᖏᑦ ᐃᓱᓕᑦᑎᓚᐅᖅᑐᑦ ᓄᓇᕗᒻᒥ ᒪᓕᒐᕐᓂᐊᕐᓂᐅᓂᕐᒥᒃ.  

ᕿᒥᕐᕈᓂᕐᒧᑦ ᐅᓂᒃᑳᓕᐊᑦ 2021-22−ᒥ 
ᑎᑎᕋᕐᕕᑦᑎᓐᓂᓐᖔᖅᑐᖅ ᐅᔾᔨᕐᓇᓗᐊᓐᖑᐊᓲᑦ ᐃᓱᒪᓕᐅᕈᑕᐅᔪᑦ ᐃᓱᓕᑕᐅᓪᓗᑎᒃ, ᑕᐃᔭᐅᒐᔪᒃᖢᑎᒡᓗ 
ᕿᒥᕐᕈᓂᕐᒧᑦ ᐅᓂᒃᑳᓕᐊᓂᒃ. 

ᓲᕐᓗ ᐃᖅᑲᖅᑐᐃᔨᐅᑉ ᐃᓱᒪᓕᐅᕈᑖᑐᑦ ᐃᖅᑲᖅᑐᐃᕕᖕᒥ, ᕿᒥᕐᕈᓂᕐᒧᑦ ᐅᓂᒃᑳᓕᐊᕗᑦ ᓇᓗᓇᐱᔭᐃᓲᖑᕗᖅ 
ᒪᓕᒐᖅᑎᒍᑦ ᑭᓱᑦ ᑐᓐᖓᕕᒋᔭᐅᖕᒪᖔᖏᑦ ᐊᒻᒪ ᓱᓕᔪᑦ ᐊᑐᖅᑕᐅᓕᖅᖢᑎᒃ ᐃᓱᒪᓕᐅᕈᑕᐅᔭᕆᐊᓕᖕᒧᑦ.  
ᑖᒃᑯᐊ ᑐᓐᖓᕕᒋᔭᐅᓪᓗᑎᒃ ᓯᕗᓂᒃᓴᒥ ᐃᓱᒪᓕᐅᕈᑕᐅᔪᓄᑦ ᒪᓕᒃᓴᖅᑕᐅᓲᖑᕗᑦ, ᐊᒻᒪ ᓂᕆᐅᒃᐳᒍᑦ 
ᓄᓇᕗᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᒪᓕᖕᓂᐊᕐᓂᖏᓐᓂᒃ.  ᕿᒥᕐᕈᓂᕐᒧᑦ ᐅᓂᒃᑳᑦ ᐃᓗᐃᒃᑲᑦ 
ᐊᑐᐃᓐᓇᕈᖅᑎᑕᐅᓯᒪᔪᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᕈᐃᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑎᑎᕋᕐᕕᐊᑕ 
ᐃᑭᐊᖅᑭᕕᖓᒍᑦ (atipp-nu.ca) ᐊᒻᒪ ᑲᓇᑕᒥ ᒪᓕᒐᕐᓂᐊᕐᓂᕐᒧᑦ ᑐᓴᐅᒪᔾᔪᑎᓕᕆᔩᑦ ᑎᒥᖁᑖᑕ 
ᐃᑭᐊᖅᑭᕕᖓᒍᑦ (canlii.org).   

2021-22−ᒥ 21−ᖑᓚᐅᖅᐳᑦ ᕿᒥᕐᕈᓂᕐᒧᑦ ᐅᓂᒃᑳᓕᐊᑦ.  2020-21−ᒥ ᐅᓂᒃᑳᓕᐊᑦ 2;7−ᖑᓚᐅᖅᐳᑦ.  
ᐊᕐᕌᓂ ᐅᓄᓛᖑᓚᐅᖅᐳᑦ ᑲᒥᓴᓇᐅᓚᐅᖅᑐᖅ ᑭᖑᕙᖅᓯᒪᔪᓂᒃ ᓄᖒᑦᑎᓇᓱᓚᐅᕐᒪᑦ 
ᓄᖅᑲᕕᓚᐅᓐᖏᓐᓂᕐᒥᓂ.  ᐅᖃᓚᐅᕋᒪ ᐊᕐᕌᓂ ᐅᓂᒃᑳᖏᓐᓂ ᒪᒃᐱᖅᑐᒐᖅ 14, ᖃᐅᔨᒪᓚᐅᖅᑐᒍᑦ 
ᑕᒪᑐᒪᓂ ᐅᓄᕐᓂᖏᑦ ᐊᑦᑎᖕᓂᖅᓴᐅᓂᐊᕐᓂᖏᓐᓂᒃ. 

ᓯᒃᑭᑦᑕᖅ 3 ᓇᓗᓇᐃᖅᓯᕗᑦ ᖃᔅᓯᐅᖃᑦᑕᕐᒪᖔᖏᑦ ᕿᒥᕐᕈᓂᕐᒧᑦ ᐅᓂᒃᑳᓕᐊᑦ ᐊᕐᕌᒍᑦ ᖁᓕᑦ 
ᓈᓇᓱᖕᓂᖏᓐᓂ. 

 

 

 
 

 

 
 
 

ᑮᓇᐅᔭᓕᕆᓐᓇᐅᑉ 
ᐊᕐᕋᒍᐊ 

ᐅᓂᒃᑳᓕᐊᑦ 

2021-22 21 
2020-21 27 
2019-20 19 
2018-19 6 
2017-18 27 
2016-17 18 
2015-16 7 
2014-15 10 
2013-14 5 
2012-13 5 

ᑕᓪᓕᒪᑦ ᕿᒥᕐᕈᓂᕐᒧᑦ ᐅᓂᒃᑳᑦ ᐊᖏᓂᖅᐹᖑᓚᐅᖅᑐᑦ 
ᒪᓕᒐᓕᐅᕐᕕᒃ ᓵᖁᓕᕐᒥᔭᕋ ᑕᓪᓕᒪᓄᑦ ᕿᒥᕐᕈᓂᕐᒧᑦ ᐅᓂᒃᑳᓄᑦ ᐊᖏᓂᖅᐹᓄᑦ.  ᑖᒃᑯᐊ ᐊᖏᓂᖅᐹᖑᕗᑦ 
ᒪᓕᒐᕐᓂᐊᕐᓂᐅᑉ ᒥᒃᓵᓅᖓᔪᓂᒃ ᓴᖅᑭᑦᑎᖕᒪᑕ, ᐅᕝᕙᓘᓐᓃᑦ ᓴᖅᑭᑦᑎᖕᒪᑕ ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑑᑎᑦᑎᔭᕆᐊᖃᕐᓂᕐᒧᓪᓗ ᐱᖁᔭᕐᔪᐊᑉ ᐊᐅᓚᑕᐅᔾᔪᓯᖏᓐᓂᒃ. 

 

ᕿᒥᕐᕈᓂᕐᒧᑦ ᐅᓂᒃᑳᑦ 22-213 
ᐋᓐᓂᐊᖃᕐᓇᓐᖏᑦᑐᓕᕆᔨᑦ (Re), 2022 NUIPC 4 (CanLII) 

ᑕᐃᓐᓇ ᑐᒃᓯᕋᐅᓯᐅᖅᑐᖅ ᑐᒃᓯᕌᖃᓚᐅᖅᑐᖅ ᐊᕐᕌᒍᑕᒫᖅ ᐳᕙᒡᓗᓕᖅᑐᑦ ᖃᔅᓯᐅᖃᑦᑕᕐᒪᖔᖏᓐᓂᒃ, 
ᐊᒡᒍᖅᑐᖅᑕᐅᓯᒪᓗᑎᒃ ᓄᓇᓕᒃᑎᒍᑦ, ᐊᕐᕌᒍᖏᑦᑎᒍᑦ ᐊᒻᒪ ᐊᕐᓇᐃᑦ ᐊᖑᑎᓪᓗ ᖃᔅᓯᐅᓚᐅᕐᒪᖔᖏᑦ.  
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᖏᓚᐅᓐᖏᑦᑐᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 
ᑲᓐᖑᓇᖅᑑᑎᑦᑎᔭᕆᐊᖃᕐᓂᕐᒧᓪᓗ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 23 ᐊᑐᖅᖢᒍ, 
ᐅᓄᓐᖏᓗᐊᕐᓂᖏᓐᓄᑦ ᑭᒃᑰᖕᒪᖔᖏᑦ ᖃᐅᔨᔭᐅᑐᐃᓐᓇᕆᐊᖃᕐᓂᖏᑦ ᐱᓪᓗᒍ.  
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐅᖃᓚᐅᕐᒥᔪᑦ ᓈᓴᐅᑎᖏᓐᓂᒃ ᓴᖅᑭᑦᑎᔪᒪᓐᖏᖢᑎᒃ 
ᐳᕙᒡᓗᒃᑐᖃᓕᖅᑎᓪᓗᒍ ᑎᒃᑯᐊᖅᑐᖅᑕᐅᓕᖃᑦᑕᕐᓂᖏᑦ ᐱᔾᔪᑎᒋᓪᓗᒍ.  ᑲᒥᓴᓇ ᑐᑭᓯᓚᐅᖅᑐᖅ ᓈᓴᐅᑏᑦ 
ᑐᓂᔭᐅᒐᓗᐊᖅᐸᑕ ᑭᒃᑰᓚᐅᕐᓂᖏᓐᓂᒃ ᖃᐅᔨᔾᔪᑕᐅᔾᔮᓐᖏᓐᓂᖓᓂᒃ.  ᑕᐃᒪᐃᒻᒪᑦ ᓈᓴᐅᑎᓕᒃ 23 
ᐊᑐᓐᖏᑦᑐᖅ.  ᑎᒃᑯᐊᖅᑐᐃᖃᑦᑕᕐᓂᖅ ᐄ ᓱᓕᔪᖅ, ᑭᓯᐊᓂᓕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᓱᓕᔪᕐᓇᐅᑎᓕᐊᖏᑦ ᓈᒪᓐᖏᓗᐊᖅᑐᑦ, ᐊᒻᒪ ᑎᒃᑯᐊᖅᑐᐃᖃᑦᑕᕐᓂᖅ ᐱᔾᔪᑎᒃᓴᐅᓐᖏᓚᖅ 
ᐊᑐᓐᖏᑦᑑᑎᑦᑎᔪᓐᓇᓂᖏᓚᕐᓗ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑑᑎᑦᑎᔭᕆᐊᖃᕐᓂᕐᒧᓪᓗ 
ᐱᖁᔭᕐᔪᐊᕐᒥᒃ.  ᑲᒥᓴᓇ ᐊᑐᓕᖁᔭᓕᐅᖅᐳᖅ ᑕᐃᒃᑯᐊ ᓈᓴᐅᑏᑦ ᑐᒃᓯᕌᕆᔭᐅᓚᐅᖅᑐᑦ ᑐᓂᔭᐅᖁᓪᓗᓂᒋᑦ, 
ᐃᓱᓕᑦᑕᕐᕕᓕᑐᐃᓐᓇᕐᓗᒋᑦ ᐃᓚᖏᑦ ᓇᓗᓇᐃᔭᐃᓗᐊᖅᑐᑦ.  ᑲᒥᓴᓇ ᐊᑐᓕᖁᔭᓕᐅᒃᑲᓐᓂᖅᐳᖅ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑕᖅᑳᓐᖓᑦ ᑐᑭᓯᓇᓱᖕᓂᖃᕐᓗᑎᒃ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᑦ 
ᐊᑐᖅᑕᐅᒃᑲᓐᓂᕈᓐᓇᕐᒪᖔᖏᑦ ᐊᒻᒪ ᖃᓄᖅ ᐃᓄᐃᑦ ᐅᒃᐱᕆᔭᑐᖃᖏᑦ ᐊᑐᖅᑕᐅᔪᓐᓇᕐᒪᖔᖏᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓱᒪᓕᐅᕈᑎᖃᕈᓱᖕᓂᐊᖅᑎᓪᓗᒋᑦ ᖃᓄᖅ ᓴᖅᑭᑦᑎᖃᑦᑕᕈᓐᓇᕐᒪᖔᖏᑦ 
ᓈᓴᐅᑎᓕᒃ, ᐃᓚᓕᐅᓪᓗᒍ ᐳᕙᒡᓗᓕᖅᑐᕕᓃᑦ ᐅᓄᕐᓂᖏᑦ. 

ᖃᓄᐃᒻᒪᑦ ᑖᓐᓇ ᐃᓱᒪᓕᐊᖅ ᐱᕐᔪᐊᖓᕙ? ᓇᓗᓇᐃᖅᓯᖕᒪᑦ ᖃᓄᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᑲᒪᒋᔭᖃᕆᐊᖃᕐᓂᖏᓐᓂᒃ ᐋᓐᓂᐊᓂᐅᑉ ᒥᒃᓵᓄᑦ ᓈᓴᐃᖃᑦᑕᕐᓂᕐᒥᒃ.  ᓇᓗᓇᐃᖅᓯᖕᒥᔪᖅ ᖃᓄᖅ ᐃᓄᐃᑦ 
ᖃᐅᔨᒪᔭᑐᖃᖏᑦ ᐊᒻᒪ ᐃᓄᐃᑦ ᐅᒃᐱᕆᔭᑐᖃᖏᑦ ᐃᓕᖃᓯᐅᔾᔭᐅᔭᕆᐊᖃᕐᓂᖏᓐᓂᒃ 
ᐃᓱᒪᓕᐅᕈᑎᖃᕐᓂᐊᖅᑎᓪᓗᒋᑦ ᐋᓐᓂᐊᓂᐅᑉ ᒥᒃᓵᓄᑦ ᓈᓴᐃᖃᑦᑕᕐᓂᖅ ᐃᓱᒪᓕᐅᕈᑕᐅᓂᐊᖅᑎᓪᓗᒍ. 

ᒥᓂᔅᑕᐅᑉ ᐃᓱᒪᓕᐊᖓ, ᐅᑯᓄᖓ ᕿᒥᕐᕈᓂᕐᒧᑦ ᐅᓂᒃᑳᓄᑦ ᑭᐅᒐᒥ, ᐊᒥᓲᓂᖅᓴᐃᑦ ᐊᑐᓕᖁᔭᓕᐊᒃᑲ 
ᐋᒃᑳᓚᐅᖅᑕᖏᑦ.  ᒥᓂᔅᑕ ᐅᖃᒃᑲᓐᓂᓚᐅᖅᑐᖅ, ᐱᓕᕆᕕᐊᑕ ᐃᓱᒪᖓ ᒪᓕᒃᖢᒍ, ᑭᒃᑯᑦ 
ᐳᕙᒡᓗᖕᓂᖃᓚᐅᕐᒪᖔᖏᑦ ᓇᓗᓇᐃᖅᑕᐅᑐᐃᓐᓇᕆᐊᖃᕐᓂᖏᑦ ᐊᒻᒪ 
ᑎᒃᑯᐊᖅᑐᖅᑕᐅᓕᑐᐃᓐᓇᕆᐊᖃᕐᓂᖏᑦ, ᑕᐃᒪᐃᓐᓂᖓᓄᓪᓗ ᐳᕙᒡᓗᒃᑐᕕᓃᑦ ᐅᓄᕐᓂᖏᑦ 
ᓇᓗᓇᐃᖅᑕᐅᔾᔮᓐᖏᑦᑐᑦ.  ᐅᑭᐅᖅᑕᖅᑐᓕᒫᒥ ᐳᕙᒡᓗᒃᑐᕕᓃᑦ ᐅᓄᕐᓂᖏᑦ 
ᓇᓗᓇᐃᖅᑕᐅᓛᑐᐃᓐᓇᕆᐊᓖᑦ ᓯᕗᓂᒃᓴᑦᑎᓐᓂ ᐊᕐᕌᒍᖏᑦᑎᒍᑦ ᐊᕐᓇᐅᑎᖏᑎᒍᑦ ᐊᖑᑕᐅᓂᖏᑎᒍᓪᓗ.  
ᐃᓄᐃᑦ ᐅᒃᐱᕆᔭᑐᖃᖏᑦ ᐃᓚᓕᐅᔾᔭᐅᓂᐊᖅᑐᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᕌᖓᔪᑐᐊᑦ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᑦᑕ ᐱᖁᔭᕐᔪᐊᖓᒍᑦ, ᒫᓐᓇ ᑖᒃᑯᐊ ᐋᖅᑭᒃᓱᖅᑕᐅᕙᓪᓕᐊᖕᒪᑕ. 

 

ᕿᒥᕐᕈᓂᕐᒧᑦ ᐅᓂᒃᑳᑦ 22-211 
ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ (Re), 2022 NUIPC 2 

ᓄᓇᕗᑦ ᒐᕙᒪᒃᑯᑦ ᖃᕆᓴᐅᔭᒃᑰᕈᑎᖏᑦ ᐊᑐᖅᑕᐅᖃᑦᑕᖅᑐᑦ ᐊᑐᕈᓐᓇᖅᑎᑕᐅᔪᓄᑦ ᐊᒻᒪ ᐸᐃᑉᐹᖁᑎᓂᒃ 
ᐊᒥᖅᑳᕈᓐᓇᐅᑎᒋᔭᐅᖃᑦᑕᖅᑐᖅ ᐱᓕᕆᕕᖕᓄᑦ ᓄᓇᓕᖕᒥ ᐊᑕᐅᓯᕐᒦᖃᑎᒋᔭᕐᒥᓄᑦ.  
ᐊᐅᓚᑕᐅᔪᖅᑕᖃᓚᐅᓐᖏᑦᑐᖅ ᓴᖅᑭᑕᕕᓂᖅ ᖃᕆᓴᐅᔭᒃᑯᑦ.  ᑲᒥᓴᓇ ᖃᐅᔨᒃᑲᖅᑕᐅᓚᐅᖅᑐᖅ 
ᐅᖃᐅᔾᔭᐅᓪᓗᓂᓗ ᐅᓄᖅᑐᐊᓗᐃᑦ ᐃᒻᒥᒨᖓᔪᑦ ᐃᓯᖅᑕᐅᓐᓂᕐᒪᑕ.  ᑭᐅᓪᓗᑎᒃ, ᓄᓇᕗᑦ ᒐᕙᒪᒃᑯᑦ 
ᐲᖅᓯᑲᐅᑎᒋᓚᐅᖅᑐᑦ ᐃᒻᒥᒨᖓᔪᓂᒃ ᐅᔾᔨᕐᓇᓗᐊᓐᖑᐊᖅᑐᓂᒃ, ᑭᖑᓂᐊᕈᓪᓗ ᑖᓐᓇ 
ᐊᑐᖅᑕᐅᔪᓐᓃᑦᑎᐊᒻᒪᕆᐊᒃᖢᓂ.  ᑲᒥᓴᓇ ᑐᒃᓯᕋᓕᓚᐅᖅᑐᖅ ᐊᑐᓂ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ 
ᐃᒻᒥᒨᖓᔪᑦ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᕐᒧᑦ ᒪᓕᒐᑦ ᓯᖁᒥᑕᐅᔪᕕᓃᑦ ᐅᓂᒃᑲᐅᓯᐊᕆᔭᐅᖁᓪᓗᒋᑦ 
ᐃᖅᑲᓇᐃᔭᖅᑎᒥᖕᓄᑦ.  ᒪᕐᕈᐃᓐᓈᒃ ᐅᓂᒃᑳᓕᐅᓚᐅᖅᑑᒃ.  ᑲᒥᓴᓇ ᐊᑐᓕᖁᔭᓕᐅᖅᐳᖅ ᐊᑐᓂ 
ᒐᕙᒪᒃᑯᓐᓄᑦ ᑎᒥᓐᖑᖅᑎᑕᐅᓯᒪᔪᑦ V:drive-ᒦᑦᑐᖁᑎᓖᑦ ᖃᐅᔨᓴᐃᖁᓪᓗᓂᒋᑦ, ᐊᒻᒪ ᓈᒻᒪᒃᐸᑦ, 
ᓯᖁᒥᑦᑎᓂᕐᒧᑦ ᑐᕌᖓᔪᓂᒃ ᐅᓂᒃᑳᓕᐅᖁᓪᓗᓂᒋᑦ ᑲᒥᓴᓇᒧᓪᓗ ᑐᓐᓂᖅᑯᑕᐅᓗᑎᒃ.  (ᑮᓇᐅᔭᓕᕆᓐᓇᐅᑉ 
ᐊᕐᕌᒍᐊ ᐃᓱᓕᑎᓪᓗᒍ, ᑕᐃᒃᑯᐊ ᐅᓂᒃᑳᑦ ᓱᓕ ᑐᓐᓂᖅᑯᑕᐅᓚᐅᓐᖏᑦᑐᑦ).  

ᖃᓄᐃᒻᒪᑦ ᑖᓐᓇ ᐃᓱᒪᓕᐊᖅ ᐱᕐᔪᐊᖓᕙ? ᓇᓗᓇᕈᓐᓃᖅᐳᖅ ᐃᒻᒥᒨᖓᔪᑦ 
ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᑦ ᓯᖁᒥᑕᐅᔪᓐᓇᖅᑐᖅ ᓄᓇᕗᑦ ᒐᕙᒪᒃᑯᑦ ᖃᕆᓴᐅᔭᖏᑎᒍᑦ, ᐊᒻᒪ 
ᓯᖁᒥᑕᐅᔪᓐᓇᕐᓂᖓ ᐃᖅᑲᓇᐃᔭᖅᑎᐅᑉ ᖃᕆᓴᐅᔭᖓ ᐊᖅᑯᑕᐅᓗᓂ. 

 



 
ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᕿᒥᕐᕈᓂᕐᒧᑦ ᐅᓂᒃᑳᑦ 21-208 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ (Re), 2021 NUIPC 27 (CanLII) 

ᑐᒃᓯᕋᐅᓯᐅᖅᑐᖅ, ᐱᕙᓪᓕᐊᔪᓕᕆᔨ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᓇᓗᓇᐃᖅᓯᒪᔪᓂᒃ ᑐᓴᐅᒪᔾᔪᑎᓂᒃ 
ᑐᒃᓯᕌᖃᓚᐅᖅᓯᒪᔪᖅ, ᐱᔾᔪᑎᓕᖕᓂᒃ ᐃᖃᓗᖕᓂ ᐃᒥᕐᓗᖕᓂᖓᓄᑦ ᑐᐊᕕᕐᓇᖅᑐᖅᑕᖃᓚᐅᕐᓂᖓᓂᒃ.  
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᑭᓖᑎᑦᑎᔪᒪᓚᐅᖅᑐᑦ $295−ᓂᒃ ᐃᖅᑲᓇᐃᔭᖅᑎ ᕿᓂᕆᐊᖃᕐᓂᖓᓄᑦ 
ᐅᓄᖅᓯᑎᑦᑎᓂᐊᕐᓂᖓᓄᓪᓗ ᐱᔨᑦᑎᕐᓂᖓᓄᑦ.  ᑐᒃᓯᕌᓕᒃ ᐊᑭᓖᓐᖏᔾᔪᒻᒥᒃ ᑐᒃᓯᕌᖃᓚᐅᖅᑐᖅ.  
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐋᒃᑳᖅᖢᑎᒃ.  ᑐᒃᓯᕋᐅᓯᐅᖅᑐᖅ ᑕᒪᑐᒥᖓ ᕿᒥᕐᕈᓇᒃᑕᐅᖁᔨᓕᓚᐅᖅᑐᖅ.  
ᑲᒥᓴᓇ ᑐᑭᓯᓚᐅᖅᑐᖅ ᐃᖅᑲᓇᐃᔭᖅᑎ ᕿᓂᕐᓂᖓᓄᑦ ᐱᔨᑦᑎᕐᓂᖓᓄᓪᓗ ᐊᑭᓕᐅᑦ ᓈᒻᒪᒐᓱᒋᓪᓗᓂᐅᒃ, 
ᑭᓯᐊᓂᓕ ᐅᓄᖅᓯᑎᑦᑎᓂᖓᓄᑦ ᐸᐃᑉᐹᓂᒃ ᐊᑭᓕᐅᑕᐅᔭᕆᐊᖃᕋᓱᒋᓐᖏᖢᓂᐅᒃ.  ᑲᒥᓴᓇ 
ᓈᒻᒪᒐᓱᒋᓐᓈᓚᐅᖅᑐᖅ ᐃᓘᓐᓇᖓ ᐊᑭᓕᖅᑕᐅᓐᖏᑉᐸᑦ ᖃᓄᐃᓐᖏᓐᓇᓱᒋᓪᓗᓂᐅᒃ, ᑐᓴᐅᒪᔾᔪᑏᑦ 
ᑐᒃᓯᕌᖏᑦ ᖃᓄᐃᑦᑑᓂᖏᑦ ᐱᓪᓗᒍ, ᐱᕙᓪᓕᐊᔪᓕᕆᔨᓪᓗ ᖃᓄᐃᓕᐅᖅᑎᐅᓂᖏᑦ, ᐊᒻᒪ ᑐᒃᓯᕋᐅᑏᑦ 
ᑖᒃᑯᓄᖔᖅᑐᑦ ᐅᓄᕐᓂᖏᑦ ᑐᓐᓂᖅᑯᑎᒋᔭᐅᓚᐅᖅᑐᑦ ᐱᓕᕆᕕᖕᒧᑦ. 

ᖃᓄᐃᒻᒪᑦ ᑖᓐᓇ ᐃᓱᒪᓕᐊᖅ ᐱᕐᔪᐊᖓᕙ? ᓇᓗᓇᐃᖅᓯᕗᖅ ᐱᕙᓪᓕᐊᔪᓕᕆᔩᑦ ᓄᓇᕗᑦ ᒐᕙᒪᒃᑯᓐᓂᒃ 
ᓵᑕᐅᑎᑦᑎᔪᓐᓇᕐᓂᖏᑦ ᑭᐅᔭᕆᐊᖃᓕᖅᑎᑦᑎᖃᑦᑕᕐᓂᖏᓪᓗ.  ᐋᖅᑭᒃᓯᖃᑕᐅᕗᖅ ᑭᓱᓂᒃ ᒪᓕᒐᓂᒃ 
ᒪᓕᒡᓗᑎᒃ ᐊᑭᓖᓐᖏᑦᑑᑎᑦᑎᔪᓐᓇᕐᓂᖏᓐᓂᒃ. 

 

ᕿᒥᕐᕈᓂᕐᒧᑦ ᐅᓂᒃᑳᑦ 21-207 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ (Re), 2021 NUIPC 26 (CanLII) 

ᑐᒃᓯᕋᐅᓯᐅᖅᑐᖅ ᑐᒃᓯᕌᖃᓚᐅᖅᑐᖅ ᐊᑐᐊᒐᕐᓂᒃ ᒪᓕᒐᕐᓂᒡᓗ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᑦ ᐊᒻᒪ 
ᓄᓇᓕᖕᓂ ᐃᒡᓗᓕᕆᔨᐊᓛᓂᑦ.  ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓴᖅᑭᑦᑎᓚᐅᖅᑐᑦ ᓇᖕᒥᓂᖅ ᐊᑐᐊᒐᕐᒥᓂᒃ 
ᒪᓕᒐᕐᒥᓂᒡᓗ, ᐃᓚᖏᓪᓗ ᑎᑎᖅᑲᖁᑏᑦ ᓄᓇᓕᖕᓂ ᐃᒡᓗᓕᕆᔨᐊᓛᓂᓐᖔᖅᑐᓂᒃ.  ᑐᒃᓯᕋᐅᓯᐅᖅᑐᖅ 
ᓴᖅᑭᑕᐅᔫᒐᓗᐊᓂᒃ ᐃᓗᐃᒃᑲᐅᓇᓱᒋᓐᓈᓐᖏᓐᓇᒥ ᕿᒥᕐᕈᖁᔨᓕᓚᐅᖅᑐᖅ.  ᑲᒥᓴᓇ ᑐᑭᓯᓚᐅᖅᑐᖅ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᔭᒃᓴᖅᑖᖅᓯᒪᓂᖏᓐᓂᒃ ᑐᑭᒧᐊᒃᑎᐅᓪᓗᑎᒃ ᑭᒡᒍᑎᓂᒃ ᓄᓇᓕᖕᓂ 
ᐃᒡᓗᓕᕆᔨᐊᓛᓂᓐᖔᖅᑐᓂᒃ.  ᑲᒥᓴᓇ ᑐᑭᓯᓚᐅᕐᒥᔪᖅ ᑎᑎᖅᑲᖁᑏᑦ ᓈᒪᓐᖏᓐᓂᖏᓐᓂᒃ, ᐊᒻᒪ 
ᐊᑐᓕᖁᔭᓕᐅᓚᐅᖅᖢᓂ ᖃᓄᖅ ᐊᑐᐃᓐᓇᐅᑎᒋᖃᑦᑕᕆᐊᖃᕐᓂᖏᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
ᓄᓇᓕᖕᓂᓗ ᐃᒡᓗᓕᕆᔨᒃᑯᑦ ᐊᑐᐊᒐᖏᑦ. 

ᖃᓄᐃᒻᒪᑦ ᑖᓐᓇ ᐃᓱᒪᓕᐊᖅ ᐱᕐᔪᐊᖓᕙ? ᐃᑲᔪᖅᓱᐃᖕᒪᑦ ᓄᓇᕗᑦ ᒐᕙᒪᒃᑯᑦ ᐊᑐᐊᒐᖏᑦᑕ 
ᐅᖃᐅᓯᖅᑕᖏᑦ ᐊᑐᐃᓐᓇᐅᔭᕐᓂᕆᐊᖃᕐᓂᖏᑦ ᓄᓇᕗᒻᒥᐅᓄᑦ, ᑎᑎᕋᖅᓯᒪᓗᑎᒃ ᓄᓇᕗᒻᒥ ᐅᖃᐅᓰᑦ 
ᐃᓕᓴᕆᔭᐅᓯᒪᔪᑎᑐᑦ. 



 
ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᕿᒥᕐᕈᓂᕐᒧᑦ ᐅᓂᒃᑳᑦ 21-202 
ᐃᓕᓐᓂᐊᖅᑐᓕᕆᔨᑦ (Re), 2021 NUIPC 21 (CanLII) 

ᑐᒃᓯᕋᐅᓯᐅᖅᑐᖅ ᑎᑎᖅᑲᖁᑎᓂᒃ ᑐᒃᓯᕌᖃᓚᐅᖅᑐᖅ ᐊᕐᕌᒍᓄᑦ ᑕᓪᓕᒪᓄᑦ ᓈᒻᒪᔪᓂᒃ, ᐱᔾᔪᑎᖃᖅᖢᑎᒡᓗ 
ᐃᓕᓴᖅᑏᑦ ᖃᔅᓯᑦ ᐊᑕᐅᓯᕐᒥᒃ ᐃᓕᓴᐃᔨᖃᕈᓐᓇᕐᒪᖔᖏᑦ.  ᐃᓕᓐᓂᐊᖅᑐᓕᕆᔨᒃᑯᑦ 60−ᓄᑦ 
ᐃᖅᑲᓇᐃᔭᕐᓇᐅᑉ ᐅᓪᓗᖏᓐᓂᒃ ᐅᐃᒍᓯᓚᐅᖅᑐᑦ ᑭᐅᕝᕕᒃᓴᖓ ᐅᖓᕙᕆᐊᖅᑕᐅᔪᓐᓇᕐᓂᐊᕐᒪᑦ, 
ᐅᓄᓗᐊᖅᑐᑦ ᑎᑎᖅᑲᖁᑏᑦ ᕿᒥᕐᕈᔭᐅᔭᕆᐊᖃᕐᓂᖏᑦ ᐱᔾᔪᑎᒋᓪᓗᒋᑦ.  ᑐᒃᓯᕋᓯᐅᖅᑐᖅ 
ᕿᒥᕐᕈᓇᖁᔨᓕᓚᐅᖅᑐᖅ.  ᑲᒥᓴᓇ ᑐᑭᓯᓚᐅᖅᑐᖅ ᑕᒪᓐᓇ ᐅᖓᕙᕆᐊᕐᓂᖅ 
ᐱᔾᔪᑎᒃᓴᖃᓐᖏᓐᓂᕋᖅᖢᓂᐅᒃ.  ᐃᓕᓐᓂᐊᖅᑐᓕᕆᔨᒃᑯᑦ ᐊᒃᓱᕉᑎᖃᓐᖏᓗᐊᓚᐅᖅᑐᑦ ᑭᐅᒋᐊᕐᖓᕐᓂᖅ 
ᐊᑐᖅᑎᓪᓗᒍ, ᐊᒻᒪ ᓱᓕᔪᓐᓇᐅᑎᓂᒃ ᓴᖅᑭᑦᑎᓚᐅᓐᖏᖢᑎᒃ ᐊᐅᓚᑕᐅᔪᓂᒃ ᑲᑦᑑᒥᑎᑦᑎᓂᐊᕐᓂᕐᒨᖓᔪᓂᒃ.  
ᑲᒥᓴᓇ ᐊᑐᓕᖁᔭᓕᐅᖅᐳᖅ ᑎᑎᖅᑲᑦ ᓴᖅᑭᑕᐅᖁᓪᓗᓂᒋᑦ ᐅᓪᓗᑦ 30 ᑐᖔᓂ.  

ᖃᓄᐃᒻᒪᑦ ᑖᓐᓇ ᐃᓱᒪᓕᐊᖅ ᐱᕐᔪᐊᖓᕙ? ᓇᓗᓇᐃᖅᓯᕗᖅ ᖃᓄᐃᑦᑐᑦ ᐊᑐᕐᓗᒋᑦ ᐃᓱᓕᑦᑕᕐᕕᖓ 
ᐅᖓᕙᕆᐊᖅᑕᐅᔪᓐᓇᕐᓂᖓᓂᒃ. 

 

ᐊᑐᓕᖁᔭᐃᑦ ᐊᖏᖅᑕᐅᓚᐅᓐᖏᑦᑐᑦ 
ᑐᓴᐅᒪᔾᔪᑏᑦ ᐊᑐᐃᓐᓇᕈᖅᑎᑕᐅᔭᕆᐊᖃᕐᓂᖏᓐᓄᑦ ᐃᒻᒥᒨᖓᔪᓪᓗ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 68(1) ᐅᖃᖅᓯᒪᕗᖅ ᒪᓕᒐᓕᐅᕐᕕᖕᒧᐊᖅᓯᖃᑦᑕᕐᓗᖓ 
ᖃᓄᐃᑦᑐᑐᐃᓐᓇᕐᓂᒃ ᕿᒥᕐᕈᓇᖕᓂᕐᒧᑦ ᐅᓂᒃᑳᓂᒃ, ᒐᕙᒪᒃᑯᑦ ᑎᒥᓐᖑᖅᑎᓯᒪᔮᑕ ᓂᐊᖁᖓ 
ᐊᖏᕐᓂᓐᖏᑉᐸᑦ ᑲᒥᓴᓇᐅᑉ ᐊᑐᓕᖁᔭᖏᓐᓂᒃ. 

ᑐᓴᐅᒪᔾᔪᑏᑦ ᐊᑐᐃᓐᓇᕈᖅᑎᑕᐅᔭᕆᐊᖃᕐᓂᖏᓐᓄᑦ ᐃᒻᒥᒨᖓᔪᓪᓗ ᑲᓐᖑᓇᖅᑑᑎᑕᐅᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᖅ ᐅᖃᖅᓯᒪᕗᖅ ᒐᕙᒪᒃᑯᑦ ᑎᒥᖁᑖᑕ ᓂᐊᖁᖓ (ᐱᓕᕆᕕᖕᒧᑦ ᒥᓂᔅᑕᐅᒡᒍᔪᖅ) ᕿᒥᕐᕈᓂᕐᒧᑦ 
ᐅᓂᒃᑳᓂᒃ ᑭᐅᔭᕆᐊᖃᖅᑎᑕᐅᓪᓗᓂ.  ᑎᒥᓐᖑᖅᑎᓯᒪᔫᑉ ᓂᐊᖁᖓ ᑲᒥᓴᓇᐅᑉ ᐊᑐᓕᖁᔭᖏᓐᓂᒃ 
ᐊᖏᕆᐊᑐᓐᖏᑦᑐᖅ.  ᑎᒥᓐᖑᖅᑎᑕᐅᓯᒪᔫᑉ ᓂᐊᖁᖓ ᖃᓄᑐᐃᓐᓇᖅ ᐃᓱᒪᓕᐅᕈᓐᓇᖅᑐᖅ 
ᓂᐊᖁᕆᔭᐅᔪᖅ ᑕᐃᒪᐃᑦᑕᕆᐊᖃᕋᓱᒋᓐᓈᒃᐸᑦ.  ᐃᓘᓐᓇᖏᑦ ᑭᒡᒍᑏᑦ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐃᑭᐊᖅᑭᕕᖓᒎᖅᑎᑕᐅᔪᐃᓐᓇᐅᖃᑦᑕᖅᑐᑦ. 

ᑕᒪᑐᒪᓂ ᐊᕐᕌᒍᒥ ᐊᓂᒍᖅᑐᒥ, ᐱᖓᓱᐊᖅᑕᑐᐃᓐᓇᖅᖢᑕ (ᐊᕙᑎᐅᑎᓪᓗᒋᑦ ᕿᒥᕐᕈᓂᕐᒧᑦ 
ᐅᓂᒃᑳᓕᐊᕕᓃᑦ) ᐊᑐᓕᖁᔭᓕᐊᓐᓂᒃ ᐋᒃᑳᖅᑕᐅᔪᖃᓚᐅᖅᑐᖅ.  ᐊᓯᖔᖓᓂᒃ ᐅᖃᐅᓯᖃᕐᓗᖓ, 
ᐊᑐᓕᖁᔭᖅ “ᐃᓱᒪᒃᓴᖅᓯᐅᕈᑕᐅᓂᐊᕐᓂᕋᖅᑕᐅᓚᐅᖅᑐᖅ, ᑕᐃᒪᐃᓐᓂᖓᓄᓪᓗ ᐊᖏᖅᑕᐅᓐᖏᖢᓂ 
ᐋᒃᑳᖅᑕᐅᓐᖏᖢᓂᓗ. 

ᕿᒥᕐᕈᓂᕐᒧᑦ ᐅᓂᒃᑳᑦ 22-214 
ᓄᓇᕗᒻᒥ ᐃᒡᓗᓕᕆᔨᕐᔪᐊᑦ (Re), 2022 NUIPC 5 (CanLII) 

ᑐᒃᓯᕋᐅᓯᐅᖅᑐᖅ ᑐᒃᓯᕌᖃᓚᐅᖅᓯᒪᔪᖅ ᑎᑎᖅᑲᖁᑎᓂᒃ ᐱᔾᔪᑎᓕᖕᓂᒃ ᐱᖓᓱᑦ ᐃᒡᓗᓕᐅᖅᑐᒃᓴᓂᒃ 
ᑳᓐᑐᕌᒃᓴᖅ ᓄᖅᑲᖅᑎᑕᐅᓚᐅᕐᓂᖏᓐᓂᒃ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ.  ᐅᓄᓐᖏᑦᑐᑦ ᑎᑎᖅᑲᖁᑏᑦ 
ᓴᖅᑭᑕᐅᓚᐅᖅᑐᑦ.  ᑐᒃᓯᕋᐅᓯᐅᖅᑐᖅ ᕿᒥᕐᕈᖁᔨᓕᓚᐅᖅᐳᖅ.  ᑲᒥᓴᓇ ᑐᑭᓯᓚᐅᖅᑐᑦ ᐅᓄᖅᑐᑦ 
ᐊᑐᓐᖏᑦᑑᑎᑕᐅᔪᓐᓇᖅᑐᑦ ᐊᑐᖅᑕᐅᔪᓐᓇᓐᖏᓐᓂᕋᖅᑕᐅᓪᓗᑎᒃ.  ᑲᒥᓴᓇ ᐊᑐᓕᖁᔭᓕᐅᖅᐳᖅ 
ᓴᖅᑭᑕᐅᕐᖓᓚᐅᖅᑐᑦ ᓴᖅᑭᑕᐅᖁᓪᓗᓂᒋᑦ ᐲᔭᖅᑕᐅᓯᒪᓐᖏᓪᓗᑎᒃ.  ᑲᒥᓴᓇ ᐊᑐᓕᖁᔭᓕᐅᓚᐅᖅᑐᖅ 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᕿᒥᕐᕈᖁᓪᓗᒋᑦ ᖃᕆᓴᐅᔭᒃᑯᑦ ᑎᑎᕋᖅᑕᐅᓚᐅᖅᑐᒥᒃ ᓴᖅᑭᑦᑐᓐᓇᖅᑐᓂᒃ 
ᑐᓴᐅᒪᔾᔪᑎᓂᒃ ᕿᓂᖁᓪᓗᒋᑦ.  ᑲᒥᓴᓇ ᐊᑐᓕᖁᔭᓕᐅᓚᐅᖅᐳᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 
ᐃᓱᒪᖅᓱᕈᓐᓇᕐᓂᓂ ᐊᑐᕐᓗᒍ ᑐᒃᓯᕌᕆᔭᐅᔪᑦ ᑐᓴᐅᒪᔾᔪᑏᑦ ᓴᖅᑭᑕᐅᖁᓪᓗᒋᑦ. 

ᒥᓂᔅᑕᐅᑉ ᑭᒡᒍᑖ:  ᐃᓚᖏᑦ ᐊᑐᓕᖁᔭᑦ ᐊᖏᖅᑕᐅᓪᓗᑎᒃ, ᐃᓚᖏᑦ ᐋᒃᑳᖅᑕᐅᓪᓗᑎᒃ. 

 

ᕿᒥᕐᕈᓂᕐᒧᑦ ᐅᓂᒃᑳᑦ 22-213 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ (Re), 2022 NUIPC 4 (CanLII) 

ᑕᒪᑐᒨᖓᔪᖅ ᕿᒥᕐᕈᓂᕐᒧᑦ ᐅᓂᒃᑳᑦ ᐅᖃᐅᓯᐅᓂᖏᑦ ᑕᑯᒋᐊᕆᑦ ᑕᒪᑐᒪ ᐅᖃᐅᓯᕆᔭᐅᓚᐅᕐᓂᖓᓂᒃ.  
ᐱᔾᔪᑎᓕᒃ ᐳᕙᒡᓗᖃᑦᑕᖅᑐᑦ ᐅᓄᓚᐅᕐᓂᖏᓐᓂᒃ ᓴᖅᑭᑦᑎᓂᖅ.  ᒥᓂᔅᑕ ᑭᐅᒐᒥ ᐅᓄᕐᓂᖅᓴᐃᑦ 
ᐊᑐᓕᖁᔭᐃᑦ ᐋᒃᑳᖅᑕᐅᓚᐅᖅᓯᒪᔪᑦ. 

 

ᕿᒥᕐᕈᓂᕐᒧᑦ ᐅᓂᒃᑳᑦ 21-204 

ᒪᓕᒐᓕᕆᔨᒃᑯᑦ (Re), 2021 NUIPC 23 (CanLII) 

ᑐᒃᓯᕋᐅᓯᐅᖅᑐᖅ ᑐᒃᓯᕌᖃᓚᐅᖅᑐᖅ ᑎᑎᖅᑲᖁᑎᓂᒃ ᐱᔾᔪᑎᓕᖕᓂᒃ ᕿᑭᖅᑖᓗᖕᒥ ᐃᑲᔪᖅᑕᐅᕕᐅᑉ 
ᐃᑭᑲᓴᓚᐅᕐᓂᖓᑕ ᒥᒃᓵᓅᖓᔪᓂᒃ ᑕᒫᓂ ᐃᖃᓗᖕᓂ.  ᒪᓕᒐᓕᕆᔨᒃᑯᑦ ᐱᓕᕆᕕᐊ ᓴᖅᑭᑦᑎᓚᐅᖅᑐᖅ 
800−ᓂᒃ ᒪᒃᐱᖅᑐᒐᓕᖕᒥᒃ, ᐊᒥᓱᑦ ᑎᑎᖅᑲᑦ ᐲᔭᖅᑕᐅᓯᒪᓪᓗᑎᒃ.  ᑐᒃᓯᕋᐅᓯᐅᖅᑐᖅ ᑲᒥᓴᓇᒥᒃ 
ᕿᒥᕐᕈᖁᔨᓕᓚᐅᖅᑐᖅ ᐲᔭᖅᑕᐅᓯᒪᔪᓂᒃ.  ᑲᒥᓴᓇ ᐊᑐᓕᖁᔭᓕᐅᖅᐳᖅ ᐅᓄᒃᑲᓐᓂᖅᑐᓂᒃ ᑐᓴᐅᒪᔾᔪᑎᓂᒃ 
ᓴᖅᑭᑦᑎᖁᔨᓪᓗᓂ, ᐊᒻᒪ ᐊᑐᓕᖁᔭᓕᐅᖅᖢᓂ ᒪᓕᒐᓕᕆᔨᒃᑯᑦ ᖃᓄᖅ ᐃᓱᒪᖅᓲᑎᖃᖃᑦᑕᕐᓂᖓᓂᒃ 
ᐃᓱᒪᖅᓱᖅᖢᑎᒃ ᐲᔭᐃᖃᑦᑕᕐᓂᖅ ᐱᔾᔪᑎᒋᓪᓗᒍ. 

ᒥᓂᔅᑕᐅᑉ ᑭᒡᒍᑖ:  ᐃᓚᖏᑦ ᐊᑐᓕᖁᔭᑦ ᐊᖏᖅᑕᐅᓪᓗᑎᒃ, ᐃᓚᖏᑦ ᐋᒃᑳᖅᑕᐅᓪᓗᑎᒃ. 

ᕿᒥᕐᕈᓂᕐᒧᑦ ᐅᓂᒃᑳᑦ 21-203 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᐊ (Re), 2021 NUIPC 22 (CanLII) 

ᑐᒃᓯᕋᐅᓯᐅᖅᑐᖅ, ᐃᓕᓴᐃᔨ, ᐊᑕᐅᓯᐅᓐᖏᑦᑐᓂᒃ ᑐᓴᐅᒪᔾᔪᑎᓂᒃ ᑐᒃᓯᕌᖃᖃᑦᑕᖅᓯᒪᔪᖅ ᐱᔾᔪᑎᓕᖕᓂᒃ 
ᐃᖅᑲᓇᐃᔭᖅᑎ−ᐃᖅᑲᓇᐃᔭᖃᑎᖃᕐᓂᕐᒥᒃ ᑲᑎᒪᔾᔪᑎᖃᖃᑦᑕᕐᓂᕐᒥᒃ ᐃᓕᓐᓂᐊᕐᕕᖕᒥ ᐊᖓᔪ;ᖅᑲᐅᑕᐅᔪᓂᒃ 
ᑎᓯᐱᕆ 2019-ᖑᑎᓪᓗᒍ.  ᐃᓚᖓᓂ ᑐᒃᓯᕌᖃᓚᐅᖅᑐᖅ ᑎᑎᖅᑲᖁᑎᓂᒃ ᐱᒋᐊᓚᐅᕐᓂᖓᓂ 
ᐱᒋᐊᖅᑐᓂᒃ ᑲᑎᒪᓂᕐᒧᑦ ᑎᑭᓯᒪᔪᓂᒃ.  ᓯᕗᓪᓕᕐᒥ, ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒧᖓ 
ᑭᖑᓚᐅᖅᓯᒪᓐᖏᑦᑐᑦ, ᑭᖑᓂᐊᒍᑦ ᑭᐅᓕᕆᓪᓗᑎᒃ ᑭᓯᐊᓂ ᓴᖅᑭᑦᑎᓐᖏᖢᑎᒃ ᑎᑎᖅᑲᖁᑎᓂᒃ.  
ᑐᒃᓯᕋᐅᓯᐅᖅᑐᖅ ᕿᒥᕐᕈᓇᖁᔨᓕᖅᐳᖅ.  ᑲᒥᓴᓇ ᑐᑭᑖᓚᐅᖅᑐᖅ ᐃᓕᓐᓂᐊᖅᑐᓕᕆᔨᒃᑯᑦ ᐸᐃᑉᐹᓂᒃ 
ᕿᓂᑦᑎᐊᓚᐅᓐᖏᓐᓂᖏᓐᓂᒃ.  ᑲᒥᓴᓇ ᐊᑐᓕᖁᔭᓕᐅᖅᐳᖅ ᐃᓕᓐᓂᐊᖅᑐᓕᕆᔨᒃᑯᑦ ᕿᒥᕐᕈᖁᓪᓗᓂᒋᑦ 
ᐃᖅᑲᓇᐃᔭᕐᕕᖕᒥᒃ, ᐃᖅᑲᓇᐃᔭᖅᑎᖏᓐᓂᒃ, ᐊᒻᒪ ᐃᓕᓐᓂᐊᖅᑎᑕᐅᓗᑎᒃ ᑐᓴᐅᒪᔾᔪᑎᓕᕆᓂᕐᒧᑦ 
ᑲᓐᖑᓇᖅᑑᑎᑦᑎᓂᕐᒧᓪᓗ ᐱᖁᔭᕐᔪᐊᖅ ᖃᓄᐃᓕᐅᕈᑕᐅᖃᑦᑕᕐᒪᖔᖓᓂᒃ. 

ᒥᓂᔅᑕᐅᑉ ᑭᒡᒍᑖ:  ᐊᑕᐅᓯᖅ ᐊᑐᓕᖁᔭᖅ ᐊᖏᖅᑕᐅᕗᖅ.  ᐃᓕᓐᓂᐊᖅᑐᓕᕆᔨᒃᑯᑦ 
“ᐃᖅᑲᓇᐃᔭᖃᑎᖃᐃᓐᓇᕐᓂᐊᖅᑐᑦ” ᐅᑭᐅᖅᑕᖅᑐᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑑᑎᑦᑎᓂᕐᒧᓪᓗ 
ᑲᒪᔨᒥᒃ.  ᐊᑕᐅᓯᖅ ᐊᑐᓕᖁᔭᖅ “ᐃᓱᒪᒃᓴᖅᓯᐅᕈᑕᐅᓂᐊᖅᑐᖅ”.  

ᐃᓕᓯᒪᓂᓐᓂ ᓯᕗᓪᓕᐅᑎᓯᒪᔭᒃᑲ 
ᐊᕐᕌᓂ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ ᓇᓗᓇᐃᖅᓯᓚᐅᖅᓯᒪᔪᖓ ᐱᖓᓲᔪᖅᑐᓂᒃ 
ᓯᕗᓪᓕᐅᔾᔨᓯᒪᓂᕋᖅᖢᖓ.  ᐅᑯᓇᓂ ᑕᐃᒃᑲᓐᓂᕐᓂᐊᖅᐸᒃᑲ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓂᕋ ᐱᒋᐊᓚᐅᖅᑐᖅ ᔭᓄᐊᕆ 11, 2021-ᒥᑦ 
ᔭᓄᐊᕆ 10, 2026-ᒧᑦ ᑎᑭᖢᒍ.  ᐃᓱᓕᓐᓇᓱᖕᓂᓐᓂ ᐅᑯᐊ ᐱᖓᓲᔪᖅᑐᑦ ᐱᔭᕇᕈᒪᔭᒃᑲ: 

 ᐊᐅᓚᑦᑎᓗᖓ ᑎᑎᕋᕐᕕᖕᒥᒃ ᐊᐅᓚᑦᑎᐊᖅᑐᒥᒃ ᕿᓚᒻᒥᐅᔪᒃᑯᓪᓗ ᐃᓱᒪᓕᐅᕐᕕᐅᓗᓂ, 
ᐊᐅᓚᓂᖃᕐᓗᓂ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑑᑎᑦᑎᓂᕐᒧᓪᓗ ᑲᒪᔨᐅᓗᑎᒃ ᑕᒪᒃᑮᖕᓄᑦ 
ᓄᓇᕗᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᓄᓇᕗᒻᒥᐅᓄᓪᓗ. 

 ᐋᖅᑭᒋᐊᖅᑕᐅᓗᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᑲᒥᓴᓇ ᐱᔪᓐᓇᕐᓂᖅᑖᕈᓐᓇᕐᓂᐊᕐᒪᑦ 
ᓴᖅᑭᑦᑎᖁᔨᔪᓐᓇᕐᓂᕐᒥᒃ ᑎᑎᖅᑲᓂᒃ.  ᑕᐃᒪᐃᑦᑐᓐᓇᖅᑐᖅ ᐊᒻᒪ ᒫᓐᓇᑦᓴᐅᑎᒋ 
ᐋᖅᑭᒃᑕᐅᒋᐊᖃᖅᖢᓂ.  ᑲᓇᑕᒥ ᒐᕙᒪᖃᕐᕖᑦ ᓇᑉᐸᓪᓗᐊᖏᑦ ᑕᐃᒪᓐᓇ 
ᐱᔪᓐᓇᕐᓂᖃᖅᑎᑦᑎᓕᕇᖅᑐᑦ, ᒫᓐᓇᕈᓘᓚᐅᖅᑐᕐᓗ ᓄᓇᑦᓯᐊᖅ ᑕᐃᒪᐃᓕᑎᑦᑎᓚᐅᖅᖢᑎᒃ.  
ᑕᒪᓐᓇ ᐋᖅᑭᒋᐊᕈᑦ ᐱᔭᕐᓂᖅᑐᖅ, ᐊᑐᓯᑲᐅᑎᒋᔪᓐᓇᖅᖢᓂ, ᐱᕐᔪᐊᖑᓪᓗᓂ ᐊᒻᒪ ᐱᐅᓂᖅᓴᒥ 
ᐊᐅᓚᑕᐅᔪᓐᓇᖅᓯᓂᐊᖅᑐᖅ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᓄᓇᕗᒻᒥ. 

 ᕿᒥᕐᕈᓗᒍ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ 
ᐱᖁᔭᕐᔪᐊᖅ.  ᓄᓇᕗᑦ ᓱᓕ ᓯᕗᓪᓕᖅᐹᖅᓯᐅᑎᓂᒃ ᐱᖁᔭᕐᔪᐊᕐᓂᒃ ᒪᓕᒃᑐᑦ.  ᑐᓴᐅᒪᔾᔪᑎᓂᒃ 
ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ 
ᐊᕗᑎᓚᐅᓐᖏᓐᓂᑦᑎᓐᓂ ᐊᑐᓕᓚᐅᖅᓯᒪᔪᖅ.  ᐅᓪᓗᒥᐅᓕᖅᑐᖅ ᓈᒻᒪᒍᓐᓃᖅᑐᖅ ᒫᓐᓇ ᒐᕙᒪᕗᑦ 
ᐅᐊᔭᓅᖅᑐᓪᓗ ᐅᓪᓗᒥᓯᐅᑕᐅᓕᕐᓂᖓ ᐱᔾᔪᑎᒋᓪᓗᒍ. 

 ᐊᑐᓕᖅᑎᑦᑎᓗᓂ ᐋᓐᓂᐊᖃᕐᓇᓐᖏᑦᑐᓂᕆᓂᕐᒧᑐᐊᑦᑎᐊᖅ ᑐᕌᖓᔪᓂᒃ ᐱᖁᔭᕐᔪᐊᕐᓂᒃ.  ᑖᓐᓇ 
ᐊᑯᓂᐊᓗᒃ ᑲᒥᓴᓇᐅᓚᐅᖅᑑᑉ ᐊᑐᓕᖁᔭᓕᐊᕆᓯᒪᔭᖓ.  ᑲᓇᑕᒥ ᒐᕙᒪᖃᕐᕕᓕᒫᑦ 
ᐋᓐᓂᐊᖃᕐᓇᓐᖏᑦᑐᓂᕆᓂᕐᒧᑐᐊᑦᑎᐊᖅ ᑐᕌᖓᔪᓂᒃ ᐱᖁᔭᕐᔪᐊᓖᑦ.  ᓄᓇᕗᑦ 
ᑭᖑᕙᖅᓯᒪᓗᐊᕐᓂᐊᓗᐊ ᐱᔾᔪᑎᒃᓴᖃᓐᖏᑦᑎᐊᖅᑐᖅ. 

 ᑎᑎᕋᕐᕕᖕᒥ ᐃᖅᑲᓇᐃᔭᖅᑏᑦ ᐅᓄᖅᓯᕙᓪᓕᐊᕋᔮᖅᑎᓪᓗᒋᑦ ᐃᖅᑲᓇᐃᔮᑦ ᐅᓄᖅᓯᕙᓪᓕᐊᓂᖏᑦ 
ᐊᖑᒻᒪᑎᔪᓐᓇᕐᓂᐊᕋᑦᑎᒍᑦ, ᐱᓗᐊᕐᓗᒍ ᐋᓐᓂᐊᖃᕐᓇᓐᖏᑦᑐᓕᕆᕐᒧᑐᐊᑦᑎᐊᖅ ᑐᕌᖓᔪᖅ 
ᐱᖁᔭᕐᔪᐊᖅ, ᐊᒻᒪ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 
ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ ᐱᖁᔭᕐᔪᐊᖅ ᐊᑐᓕᐅᑎᑎᑦᑎᓂᐊᕐᒪᑦ ᓄᓇᕗᒻᒥᐅᑦ 
ᓄᓇᓕᖏᓐᓂᒃ. 



 
ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

 ᑭᖑᕝᕕᖅᑎᒃᓴᓐᓂᒃ ᐃᓕᓐᓂᐊᖅᑎᑦᑎᓗᑕ ᐃᓄᖕᒥᒃ ᐅᕝᕙᓘᓐᓃᑦ ᐊᑯᓂᐊᓗᒃ ᐅᑭᐅᖅᑕᖅᑐᒥᐅᒻᒥᒃ.  
ᑖᓐᓇ ᐃᓂᒐ ᓯᕗᓂᒃᓴᑦᑎᓐᓂ ᐃᓐᓄᒃᑕᐅᔭᕆᐊᓕᒃ ᐃᓄᒃᑎᑐᑦ ᐅᖃᕈᓐᓇᑦᑎᐊᖅᑐᒧᑦ ᐊᒻᒪ 
ᑎᑎᕋᕐᕕᒃ ᓯᕗᒧᐊᒃᑎᑉᐸᓪᓕᐊᔪᓐᓇᕐᓂᖓᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑐᓐᖓᕕᖃᕐᓗᓂ. 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓪᓗᖓ ᑲᔪᓯᑦᑎᐊᕐᒪᖔᕐᒪ ᐆᒃᑑᑎᒋᓂᐊᖅᑕᕋ 
ᐅᓇ, ᐃᓱᓕᑦᑎᓐᓂᕈᒪ ᑖᒃᑯᐊ ᐱᖓᓲᔪᖅᑐᑦ ᓯᕗᓪᓕᐅᑎᓯᒪᔭᒃᑲ ᐱᔭᕇᕐᓗᒋᑦ.  ᑖᒃᑯᐊ ᓯᕗᓪᓕᐅᑎᓯᒪᔭᒃᑲ 
ᑕᒪᕐᒥᐊᓗᒃ ᐊᐅᓚᑕᐃᓐᓇᕆᔪᓐᓇᓐᖏᑕᒃᑲ.  ᐃᓘᓐᓇᖏᑦ ᑲᔪᓯᑦᑎᐊᕐᓂᐊᖅᐸᑕ, 
ᐊᖏᖅᓯᒪᑦᑎᐊᕆᐊᖃᕐᓂᐊᖅᑐᑦ ᐃᑲᔪᕐᓗᑎᒡᓗ ᒥᓂᔅᑕᐃᑦ ᑲᑎᒪᔨᖏᑦ ᐊᒻᒪ ᒪᓕᒐᓕᐅᕐᕕᖕᒧᑦ 
ᒪᓕᒐᓕᐅᖅᑎᐅᖃᑕᐅᔪᑦ. 

